
КъБР-м и Iэтащхьэм «щIыналъэ сыхьэт» иригъэкIуэкIащ. Абы 
хэтащ КъБР-м и Правительствэм и УнафэщI  Мусуков Алий, рес-
публикэм и Iэтащхьэм и Администрацэм и унафэщI Къуэдзокъуэ 
Мухьэмэд, район администрацэхэм я Iэ тащхьэхэр.

ЗЭIУЩIЭМ къыщаIэтыну Iуэхугъуэ нэхъыщхьэм ипэ къихуэу, 
КIуэкIуэ Казбек къызэхуэсахэм яригъэцIыхуащ Тэрч район админи-
страцэм и унафэщIым и къалэнхэр зыгъэзащIэу ягъэува Хъущт 
 Аслъэнбий. Республикэм и Iэтащхьэр абы ехъуэхъуащ районым ифI 
къызэрыкIыну лэжьыгъэ зэпэщ иригъэкIуэкIыну. 

«ЩIыналъэ сыхьэтым» щытепсэлъыхьащ администрацэхэмрэ дзэ 
Iуэху хэхам хэтхэмрэ абыхэм я унагъуэхэмрэ ядэIэпыкъунымкIэ 
 «Хэкум и хъумакIуэхэр» къэрал фондым и Къэбэрдей-Балъкъэр 
щIыналъэ къудамэмрэ зэрызэдэлэжьэну щIыкIэхэм.

Апхуэдэуи и гугъу ящIащ дзэ Iуэху хэхар щекIуэкI щIыпIэхэм щыIэ 
зауэлIхэм зыхуэныкъуэ ерыскъыхэкIхэмрэ хьэпшыпхэмрэ зэрыху-
рагъашэм. КъищынэмыщIауэ, Къуэдзокъуэ Мухьэмэд къызэхуэса-
хэр щигъэгъуэзащ армэ гъатхэ дэшыгъуэр зэрекIуэкIымрэ дзэм 
контракт щIыкIэм тету къулыкъу щезыхьэкIыну хуейхэм я IуэхукIэ 
къызэрагъэпэща хэщIапIэ щхьэхуэр зэрылажьэмрэ. НэхъапэкIэ 
контракт щIыкIэм тету дзэм къулыкъу щезыхьэкIынухэм УФ-м Зы-
хъумэжыныгъэмкIэ и министерствэм абы теухуа зэгурыIуэныгъэ 
иращIылIэн папщIэ республикэм и цIыхухэр нэгъуэщI хэгъэгухэм 
кIуэн хуей хъурт. 

«Къэбэрдей-Балъкъэрым щыпсэухэр, я пщIэрэ я щIыхьрэ яIыгъы-
жу, Хэкур яхъумэну макIуэ. Езым я фIэфIыныгъэкIэ апхуэдэ зэ-
гурыIуэныгъэм Iэ тезыдзэу нобэрей щытыкIэм къахуигъэув зауэ, 
граждан, цIыхухъу къалэнхэр зыгъэзэщIэну къэувхэм сэ фIыщIэ 
 яхузощI», - жиIащ КIуэкIуэ Казбек.

Апхуэдэу зэIущIэм хэтахэр тепсэлъыхьащ лъэпкъ проектхэр зэ-
рагъэзащIэм, абы и лъэныкъуэкIэ районхэм щекIуэкI лэжьыгъэхэм. 
Мусуков Алий жиIащ Налшык дэт, къат куэду зэтет унэхэм я пщIан-
тIэхэр зэIузэпэщ щIыжыным щIыналъэ бюджетым къыхэкIыу 
иджыри мылъку зэрыхухахар. Абыхэм нэмыщIкIэ, ахъшэр зэгъэзэ-
хуауэ къызэрагъэсэбэпам и фIыгъэкIэ, республикэм и къалащхьэм 
жылагъуэ щIыпIэу тху зыхуей щыхуагъэзэжынущ. Къищынэмы-
щIауэ, ар тепсэлъыхьащ егъэджэныгъэ IуэхущIапIэхэм зэгъэ пэ щы-
жыныгъэ лэжьыгъэр зэрыщрагъэкIуэкIым, абы и лъэныкъуэкIэ я му-
радхэми къытеувыIащ.

Республикэм и Iэтащхьэм пщэрылъ ящищIащ 2024 - 2026 гъэхэм и 
къэрал программэм хэхуэн папщIэ зэгъэпэщыжыныгъэхэр щра-
гъэкIуэкIыну курыт школхэр нэхъ псынщIэу къагъэнэIуэну.

Къэбэрдей-Балъкъэрым щыщу Дзэ Iуэху хэха щекIуэкI Запо-
рожье областым щыIэ зауэлIхэм якIэлъыкIуащ КъБР-м и Iэта-
щхьэ КIуэкIуэ Казбек.

РЕСПУБЛИКЭМ и УнафэщIым 503-нэ полкым яхузэдишащ зе-
кIуапIэ гугъухэм пхыкIыфын хуэдэу зэгъэпэща машини 5, гъуэгуанэ 
хущ хъуалъэхэмрэ нэгъуэщI Iэмэпсымэхэмрэ. 

«Ди зауэлIхэм защIэдгъэкъуэн Iуэхур зэпыдгъэуркъым. Гупхэм я 
унафэщIхэм сапыщIауэ сыщыт зэпытщ. Ахэр здэщыIэ щIыпIэм 
зэпыу имыIэу зыхуэныкъуэ хьэпшыпхэр идогъашэ», - жиIащ КIуэкIуэ 
Казбек. 

Iэтащхьэр дзэ унафэщIхэм яхуэзэри епсэлъылIащ. «Хахуагъэрэ 
лIыгъэрэ къэзыгъэлъагъуэ ди щIалэхэм дригушхуэ хъунущ. Гу 
якIуэцIылъу, абыхэм къыхуагъэув къалэн гугъухэр ягъэзащIэ. Си 
 гуми си псэми къабгъэдэкIыу, а хэкулIхэр, Къэбэрдей-Балъкъэрым и 
къуэ пэжхэр, зыгъэса адэ-анэхэм фIыщIэ яхузощI, езыхэми щIалэ -
хэм къабгъэдэкIыу сэлами язохыж, - къыхигъэщащ УнафэщIым. - 
Дауи, ди щIалэхэр я Iыхьлыхэм ящIоупщIэ. Дзэ Iуэху хэхам хэтхэм я 
унагъуэхэм зыщIагъэкъуэн папщIэ къызэрагъэпэща, «Хэкум и 
 хъумакIуэхэр» фондым и къудамэу республикэм щыIэм нобэ лэ -
жьэн зэрыщIидзар яжесIащ абыхэм. Дзэ Iуэхум хэтхэм я унагъуэхэри 
абы къикIыжа ветеранхэри гулъытэншэ хъунукъым. Япэми хуэдэу, 
защIэдгъакъуэ зэпыту дыщытынущ. Шэч хэлъкъым абы ди ТекIуэ-
ныгъэри гъунэгъу зэрищIынум». 

КIуэкIуэ Казбек и Телеграм каналым цIыхубэм закъыщыхуи-
гъэзащ, уэшхышхуэ къызэрешхам къиша щытыкIэм ху мыбэ-
лэрыгъыну къыхуриджэу. 

«ПщIэ зыхуэсщIхэу республикэм щыпсэухэмрэ ди хьэщIэхэмрэ 
фызыхуэсакъыжыну сыныволъэIу, МЧС-м зэбгритыкI хъыбархэм 
факIэлъыплъ, - дыкъыщоджэ Iэтащхьэм и напэкIуэцIым. 

ЩытыкIэ гугъум иджыри махуэ зыбжанэкIэ зихъуэжынукъым. 
 Урысей МЧС-м и управленэу КъБР-м щыIэми, щIыналъэ щхьэхуэ -
хэм я унафэщIхэри, къэхъукъащIэхэр зыгъэзэкIуэж бригадэхэри 
хьэзыру щытщ. Псым кIэлъыплъ плъырыпIэхэр жэщ-махуэ хъурейм 
мэлажьэ. Псыхэр къызэриуам дызригъэува щытыкIэм дыкIэлъыплъ 
зэпытщ. 

ДэIэпыкъуныгъэр зэпыуркъым

Я пщIэр яIыгъыжу

ЩытыкIэм я нэIэ трагъэкIыркъым

УФ-м и Федеральнэ Зэхуэ-
сым и Къэрал Думэм Лэжьы-
гъэмкIэ, социальнэ полити-
кэмрэ ветеранхэм я Iуэхухэм-
кIэ и комитетым и унафэщI 
Нилов Ярослав я пашэу лIы-
кIуэ гуп лэжьыгъэ IуэхукIэ 
мы махуэхэм Къэбэрдей- 
Балъкъэрым щыIэщ. Ды-
гъуасэ ахэр яхуеблэгъащ 
Нартан къуажэм дэт школ-ин-
тернат №5-м, Сабий твор-
чествэмкIэ «Дыгъэпс къалэ» 
академием, УФ-м Пенсэмрэ 
социальнэ страхованэмкIэ и 
фондым и къудамэу КъБР-м 
щыIэм.

ХЬЭЩIЭХЭМ псом япэу зы-
щагъэгъуэзащ сабий зеин шэ-
хэмрэ адэ-анэ зыщхьэщы мыт-
хэмрэ школ-интернат №5-м 
щаIэ псэукIэм. IуэхущIапIэм и 
унафэщI Алишанов Алий-
сулътIан ахэр щыгъуазэ ищIащ 
интернатым унагъуэ хабзэхэм 
тету сабийхэр зэрыщагъасэм, 
сыт и лъэныкъуэкIи къы зэ-
рызэгъэпэщам. Школ-интер-
натым езым и пщIантIэм туе 
жыгыу мини 3-м щIигъу ще-
гъэкI, Iэщ, шы, тхьэкIумэкIыхь 
щаIыгъ фермэхэр, жыг хадэ-
хэр иIэщ, гуэдз хасэ. Нэхъыщ-
хьэращи, цIыкIухэр а лэжьы-
гъэхэм хэгъуэзауэ къохъу.

- Сабий зеиншэхэмрэ адэ-
анэм я нэIэм щIэмытхэмрэ 

ЯлъагъумкIэ  арэзыуэ,
яфIэгъэщIэгъуэну

 гъащIэм тыншу зэрыхэзэгъэн 
Iэмалхэм гулъытэ хэха мыб-
деж щыхудощI. Апхуэдэу гуп-
жьей зэмылIэужьыгъуэу 28-рэ 
диIэщ, - къыхигъэщащ Али-
шановым. - Сабий 76-м ди нэIэ 
ятетщ. Школ-интернатым и 
бжэр сыт щыгъуи зэIухащ, ди 
цIыкIухэм къахохьэ къуажэм 
щыщ ныбжьыщIэу 140-рэ. 
Ахэр зэгъусэу йоджэ, гупжьей-
хэм макIуэ, зэныбжьэгъущ. 
Ды зэреплъымкIэ, ар Iуэху 
бгъэ дыхьэкIэфIщ сабийхэр 
цIыхум зэрыхэтыфынум хуэ-
гъэхьэзырыным и лъэныкъуэ-
кIэ. Еханэ классым къыщы-
щIэ дзауэ зрагъэгъуэтыну Iэ-
щIагъэм нэхъ тегъэщIауэ 
дадэлэжьэн щIыдодзэ. Къи-
щынэмыщIауэ, школ-интер-
натым щекIуэкI лэжьыгъэм 
ныбжьыщIэхэр жыджэру 
илъэс 14-м къыщыщIэдзауэ 
хэтщ, Лэжьыгъэ кодексым зэ-
ригъэувым тетуи улахуэ хэхаи 
къахь. Абы мы хьэнэшхуэ иIэу 
къызолъытэ, ахэр гъащIэм 
тыншу хыхьэ фынымкIэ». 

ХьэщIэхэр еплъащ школ-ин-
тернатым пщэфIэнымрэ дэ-
нымрэ щыхуагъасэ и пэшхэм, 
сабийхэм я щыIэкIэ-псэукIэр 
зрагъэлъэгъуащ, абыхэм я 
узыншагъэм зэрыкIэ лъып-
лъым и деж щыщIэкIыжу. Аб-
деж къэкIуахэм зрагъэцIы -
хуащ интернатыр къэзыуха 

 ПащIэ Даринэ, ар еджэри 
 къигъэзэжауэ илъэс еплIанэ 
хъуауэ абдеж дзэ дохутыру 
 щолажьэ.

Егоровэ Татьянэ жиIащ депу-
татхэм мы школ-интернатым я 
нэIэ зэрытетыр, зэ рыхъукIэ 
 зэ рызыщIагъакъуэр. Ныбжьы-
щIэхэм защыхуигъазэм, ар 
абыхэм ехъуэхъуащ Сабийхэр 
хъумэ ным и дунейпсо ма-
хуэмкIэ. «Дэ дыхуейщ узын-
шэу, губзыгъэу, хэкупсэу фы-
къэхъуну», - къы хигъэщащ 
абы. 

Нилов Ярослав зи лIыкIуэ 
гупым къабгъэдэкIыу ныб-
жьыщIэхэм егъуэхъуащ щхьэж 
и хъуэпсапIэр къехъулIэну, 
 гъащIэм увыпIэфI щагъуэты-
ну. Абы жиIащ школ-интерна-
тым зэрыпщафIэ хьэкурэ 
уэрэд зэрыжаIэну Iэмэпсы-
мэрэ къызэрыхуашар. «Къэ-
бэрдей-Балъкъэрым етIуанэу 
дыкъокIуэ. Нэхъ ипэкIэ нэ-
гъуэщI IуэхущIапIэхэри тлъэ-
гъуащи, жысIэну сыхуейт 
абыхэми ноби гукъыдэж ин 
зэрыщыдгъуэтар, щIэблэр зэ-
рывгъасэ Iэмалхэр телъы джэ 
зэрытщыхъуар, - жиIащ Нило-
вым. - Унагъуэ зэхущытыкIэ -
хэр мыбдеж зэрыщывгъэлъа-
пIэмрэ къызэрыщывгъэсэ бэ-
пымрэ псом хуэмыдэу нэхъ 
 дигу дыхьащ, балигъым хуэ-
дэу, сабийми къалэн пыухыкIа 
зэраIэр зыхащIэу, пщэфIэ н, 
жьыщIэн, къапщтэмэ, къабза-
гъэм зэрыкIэлъыплъын хуейр 
ящIэу къызэрытэ джым мыхьэ-
нэшхуэ иIэу къы золъытэ. Сы-
нывохъуэхъу  узыншагъэ быдэ 
фиIэну, мамыру фыпсэуну».

УФ-м и Федеральнэ Зэ-
хуэсым и Къэрал Думэм Лэ-
жьыгъэмкIэ, социальнэ поли-
тикэмрэ ветеранхэм я Iуэху-
хэмкIэ и комитетым и фIыщIэ 
тхылъыр абы яритащ школ-ин-
тернатым и унафэщI Алиша-
нов АлийсулътIанрэ лэжьа-
кIуэхэу Нэгъуей Маринэ, Шэру 
Светланэ, Щомахуэ Залинэ 
сымэ.

(КIэухыр 2-нэ нап.).

КъБР-м  и  Правительствэм

Илъэситху пIалъэр 
кIыхьлIыхьу къалъытэ

КъБР-м и Правительствэм и УнафэщI Мусуков Алий ири-
гъэкIуэкIащ Iуэхугъуэ щхьэхуэхэр къыщаIэта зэIущIэ. 

«Дыкъэзыухъуреихь дунейр хъумэнымрэ Къэбэрдей-Балъ-
къэрым и щIыуэпсым и хъугъуэфIыгъуэхэр къэгъэсэбэпыным-
кIэ» республикэм и къэрал программэм зэхъуэкIыныгъэхэр хэлъ-
хьэным и проектыр игъэхьэзыращ КъБР-м и Правительствэм. 
КъБР-м щIыуэпс хъугъуэфIыгъуэхэмрэ экологиемкIэ и минист-
рым и къуэдзэ Табыхъу Аслъэнджэрий тепсэлъыхьащ ахэр зы-
хуэдэм. 

- ЗэхъуэкIыныгъэхэр тещIыхьащ уэлбанэ кIыхьым и зэранкIэ 
гъуэгу хэм къытелъэда ятIэпсыр гъэкъэбзэным. ЯтIэпсыр зэрыж 
ухуэныгъэ щагъэувынущ Герхожан Су псым и IущIапIэм ще-
гъэжьауэ Бахъсэныпсым нэс. Iуэхур гъэзэщIа хъунущ «Псы хъу-
гъуэфIыгъуэр къэгъэсэбэпын» программэм тету, - жиIащ абы. 

IэмэпсымэщIэхэр къэзыщэху промышленнэ IуэхущIапIэхэм 
абы трагъэкIуадэ ахъшэм щыщ хуапшыну КъБР-м и республикэ 
бюджетым къыхэкI субсидиер зэрыратыну щIыкIэр игъэбел-
джылащ КъБР-м промышленностымкIэ, энергетикэмрэ сатумкIэ 
и министрым и къуэдзэ КIарэ Елдар. Ар ягъэбелджылащ 2014 
гъэ лъандэрэ щыIэ «Промышленностым зегъэужьынымрэ хьэр-
хуэрэгъухэм ефIэкIыным елэжьынымкIэ» щыIэ программэмрэ 
«КъБР-м промышленностымрэ сату Iуэхумрэ зыщегъэужьыным-
кIэ» подпрограммэмрэ тету. 

- IуэхущIапIэхэр зыхэтыну зэпеуэм щытекIуэхэм субсидиер ира-
тынущ япшыныжын хуэмейуэ. Ауэ къащэхуну Iэмэпсымэхэм те-
кIуэдэну мылъкум и процент 50 нэхърэ нэхъыбэ ятынукъым, ахъ-
шэкIэ къэплъытэми, ар сом мелуан 20-м фIэкIынукъым, - жиIащ 
къэпсэлъам. 

КIарэ Елдар къытеувыIащ унагъуэхэм къыщIах кIэрыхубжьэ-
рыхум иращIэнумкIэ щыIэ «Урысей экологие оператор» IуэхущIа-
пIэм, Ставрополь крайм и Правительствэм, КъБР-м и Прави-
тельст вэм Ставрополь крайм экопромышленнэ паркым зыще-
гъэужьыным и лъэныкъуэкIэ я зэгурыIуэныгъэм. 

«Къат куэду зэтет унэхэм щыпсэухэм зэдай мылъкур зехьэным 
теухуауэ» КъБР-м и законым зэхъуэкIыныгъэ хэлъхьэным и про-
ектыр игъэбелджылащ КъБР-м ухуэныгъэмрэ псэупIэ-ком-
муналь нэ хозяйствэмкIэ и министр Бэрбэч Алим. 

Программэм хеубыдэ республикэм щыIэ къат куэду зэтет унэ 
псори. Абыхэм щыпсэухэм ар зехьэным папщIэ ят ахъшэр 
 халъхьэ программэр ягъэбелджыла нэужь илъэситхум къри-
убыдэу. 2020 гъэм республикэм и программэм хабжащ къат куэ-
ду зэтет уни 171-рэ. Ар метр зэбгъузэнатIэ мин 428,8-рэ мэхъу. 
 Къапщтэмэ, унэхэр зехьэным текIуэдэнущ сом меларди 2,9-рэ. 
Уасэхэр къабжащ 2023 гъэм къекIуэкIым тещIыхьауэ. Унэхэр зе-
хьэным хухах ахъшэр зэрат илъэситху пIалъэр кIыхьлIыхьу къа-
лъытэ. Ар ягъэмэщIэну я мурадщ мази 8-м нэсыху. 

Сабий садхэмрэ егъэджэныгъэ IуэхущIапIэхэмрэ щIэныгъэ зэ-
рыщрагъэгъуэтым, абыхэм я лэжьакIуэхэм улахуэ зэрырат 
щIыкIэм теухуауэ 2023 гъэмрэ къыкIэлъыкIуэ 2024, 2025 илъэс-
хэмрэ тещIыхьауэ къалэхэмрэ къуажэхэмрэ хухах бюджетым ха-
лъхьэну мылъкум и IуэхукIэ къэпсэлъащ КъБР-м егъэджэны-
гъэмрэ щIэныгъэмкIэ и министрым и къуэдзэ Мокаев Ачемиз.  
Ар къытеувыIащ сабий зеиншэхэмрэ адэ-анэ зыщ хьэ щы мы-
тыжхэмрэ папщIэ щыIэ IуэхущIапIэхэр 2024 гъэм фIэ мы кIыу  
мардэ щхьэхуэм тегъэувэнымкIэ Правительствэм и проектым. 
Школ-интернат фIэщыгъэр зэхъуэкIын хуейуэ къалъытэ «Са бий 
зеиншэхэмрэ адэ-анэ зыщхьэщымытыжхэмрэ гъащIэм хэзыгъэ-
гъуазэ центр» жиIэу. Центрым щыIэнущ сабий зеиншэ къалъ хуа-
гъащIэхэм щегъэжьауэ илъэс 23 ныбжьым нэс. 

КъБР-м лэжьыгъэмрэ цIыхухэм псэуныгъэм теухуауэ къа-
щхьэщыжынымкIэ и министр Асанов Алим тепсэлъыхьащ рес-
публикэм и унагъуэ хуэмыщIахэм, гугъуехь пэщIэхуахэм зэра-
дэIэпыкъуну щIыкIэр зыгъэбелджылы Iуэхугъуищым. 

ГУГЪУЭТ Заремэ.

«Урысейм и щIалэгъуалэ» агентст-
вэм и къэпщытакIуэ гупыр мы ма-
хуэхэм хоплъэ «ЩIалэгъуалэм я щIы-
налъэ» зэпеуэм къагъэхьа програм-
мэхэм.

НОБЭ утыкум кърахьащ Къэбэрдей-
Балъкъэрым икIахэм я программэр. 
Республикэм и Iэтащхьэ КIуэкIуэ Казбек 
ар ядиIыгъащ икIи Iуэхум тригъэгуш-
хуащ. Абы зэIущIэм хэтхэм защыхуигъа-
зэм къыхигъэщащ, къэралым и Прези-
дентым и унафэм и фIыгъэкIэ, «Уры-
сейм и щIалэгъуалэ» агентствэм и 
 дэ Iэ пыкъуныгъэкIэ, республикэм щIа -
лэгъуалэ политикэм жыджэру зэрызы-
щиужьыр. КIуэкIуэ Казбек ди ныбжьы-
щIэхэм ехъуэхъуащ зэпеуэм ехъулIэны-
гъэхэр щызыIэрагъэхьэну.

Къэбэрдей-Балъкъэрым къыбгъэ-
дэкIыу зэпеуэм хэтщ республикэм щIа-
лэгъуалэ IуэхухэмкIэ и министр Лу 
Азэмэт зи пашэ, районхэм, жылагъуэ 
зэгухьэныгъэхэм я лIыкIуэхэр, ап-
хуэдэуи сыт хуэдэ Iуэхуми хуэжыджэр 
ныбжьыщIэхэр зыхэт гуп.

Зэпеуэр хуэунэтIащ къэралым и щIы-
налъэ псом дежкIи зыуэ щыт щIалэ-
гъуалэ политикэр пхыгъэкIыным. Про-
граммэм хохьэ иджырей инфраструк-
турэм зегъэужьыныр, Iуэху щхьэпэхэм 
телэжьэныр, абыхэм щIалэгъуалэ нэ-
хъыбэ къыхэшэныр, ныбжьыщIэ зэчии-

Къэбэрдей-Балъкъэр Республи-
кэм и Iэтащхьэ КIуэкIуэ Казбек ири-
гъэкIуэкIащ КъБР-м Хабзэм къемы-
зэгъхэр къэмыгъэхъунымкIэ зэпы-
мыу уэ лажьэ зэзыгъэуIу зэхыхьэм-
рэ республикэм Экономикэ, жы ла-
 гъуэ шынагъуэншагъэмкIэ и сове-
тымрэ я зэIущIэ. 

Абы и лэжьыгъэм хэтащ КъБР-м и 
Парламентым и УнафэщI Егоровэ Та-
тьянэ, КъБР-м и Правительствэм и 
УнафэщI Мусуков Алий, федеральнэ 
инспектор нэхъыщхьэу КъБР-м щыIэ 
Мэкъуауэ Тимур, министрхэр, хабзэ-
хъумэ, къэпщытакIуэ-кIэлъыплъакIуэ 
IэнатIэхэм, щIыпIэ самоуправленэ-
хэм, муниципалитетхэм я унафэщI-
хэр.

Тутнакъэщым къикIыжахэр гъа-
щIэм хэгъэзэгъэжынымкIэ хабзэхъу-
мэ IэнатIэхэм, къэрал къулыкъущIа-
пIэхэм, щIыпIэ самоуправленэхэм    
ир а гъэкIуэкI лэжьыгъэхэм тепсэлъы-
хьащ УФ-м и УФСИН-м и къудамэу 
 КъБР-м щыIэм и унафэщIым и къа-
лэнхэр пIалъэкIэ зыгъэзащIэ Ковалёв 
Михаил, КъБР-м щыIэ МВД-м и ми-

нистр Павлов Василий, республи-
кэм лэжьыгъэмрэ цIыхухэм псэуны-
гъэм теухуауэ къащхьэщыжынымкIэ 
и министр Асанов Алим, Шэрэдж 
муниципальнэ щIыналъэм и уна-
фэщI Кульбаев Алан сымэ.

Лъэпкъхэм яку зэныкъуэкъу къы-
дэзылъхьэну хущIэкъу, хамэ къэрал-
хэм я тIасхъэщIэх IэнатIэхэм я нэIэм 
щIэту лажьэ дунейпсо жылагъуэ зэ-
гухьэныгъэхэм ирагъэкIуэкI Iуэху 
мыщ хьэпэхэм япэщIэтынымкIэ 
ялэжь  хэм я гугъу ищIащ КъБР-м 
лъэпкъ Iуэхухэмрэ жылагъуэ проект-
хэмкIэ и министр КIурашын Анзор.

Хабзэхъумэ  IэнатIэхэм  я лэжьы-
гъэм щытепсэлъыхьым къыхагъэ-
щащ «Шынагъуэншэ икIи фIагъ зиIэ 
автомобиль  гъуэгухэр», «ПсэупIэхэмрэ 
къалэ уэрамхэмрэ», «Экология» 
лъэпкъ проектхэр гъэзэщIа зэрыхъур.

ЗэIущIэр зэрекIуэкIам теухуауэ 
унафэ пыухыкIахэр къащтащ икIи 
къы хагъэщащ Iулъхьэ тыным пэ щIэ-
тынымкIэ ирагъэкIуэкI Iуэхур щIагъэ-
хуэбжьэну, тутнакъэщым исахэр гъа-
щIэм хэгъэзэгъэжыным хуэунэтIа лэ-
жьыгъэхэр ирагъэфIэкIуэну.

Шынагъуэншагъэм  и  шэсыпIэхэр
фIэхэм я зэфIэкIхэр зрагъэхъулIэ фы-
нымкIэ Iэмалхэр къахузэгъэпэ щыныр. 
ЩIалэгъуалэ политикэм къа хуигъэув 
унэтIыныгъэ нэхъыщхьэхэмкIэ зэIущIэ 
40-м щIигъу, щIалэ гъуалэ цент ру 5 
къызэIуахыну я мурадщ. Апхуэдэ цен-
трхэр щыIэнущ Налшык, Тыр ныауз, 
Май, Шэджэм  къалэхэм, Анзорей 
къуа жэм. Программэм и къалэн нэ-
хъыщхьэр щIалэ гъуалэм ядэлэ жьэ-
нымкIэ Iуэхугъуэ куэд къызэ щIэ зыу-
быдэ IэнатIэ щхьэ хуэ 2025 гъэм ири-
хьэлIэу къызэгъэ пэщынырщ. 

Фигу къэдгъэкIыжынщи, нэгъабэ 
екIуэкIа зэпеуэм Къэбэрдей-Балъ-
къэрым и программэр балл нэхъыбэ 
зыхуагъэува урысей хэгъэгуипщIым 
ящыщ зы щыхъуауэ щытащ, абы ипкъ 
иткIи, 2023 гъэм щIалэгъуалэ центрхэр 
къыщызэрагъэпэщ Налшык, Нарткъа-
лэ, Къэщкъэтау.

КъБР-м и Iэтащхьэмрэ 
 Правительствэмрэ

я пресс-IуэхущIапIэ.

ЩIалэгъуалэр
трегъэгушхуэ

«Егъэлеиныгъэ зыхэмылъ ерыскъы зэ-
хьэлIэкIэм (шхэкIэм) и махуэ» жыхуаIэр япэ 
дыдэу щагъэлъэпIар 2011 гъэращ. Ар Урысей 
Федерацэм къыщагупсыса и жэуапт Амери-
кэм и Штат Зэгуэтхэм (США) «увыIэжыкIэ 
зымыщIэ шхэкIэ» зыфIащу, сыт и щIысри 
щашх хъу махуэу а къэралым къыщаублам.  

МЫ IУЭХУМ нэгъуэщIуи йоджэ: «Узыншагъэ 
къызыпэкIуэ шхэкIэ» жыхуиIэу. Къызэрыра-
хьэжьэрэ илъэс бжыгъэ дэкIами, зэрыра-
гъэкIуэкIыр къэрал унафэ хэмылъущ. Ар УФ-м 
щыпсэухэм я деж щыгъэувынымкIэ жэрдэмыр 
къыхэзылъхьауэ щытар Интернетым ису а 
IуэхумкIэ зэгурыIуа гупышхуэм зэдыхэтахэрщ. 

Кърахьэжьам и телъхьэхэр псынщIащэу куэд 
зэрыгъэхъуащ. Абыхэм къалъытащ мыр цIыху-
хэр нэхъ зыгъэпIейтей Iуэхугъуэ нэхъыщхьэхэм 
ящыщу. Ар къыщIэкIащ ерыскъы зэхьэлIэкIэм 
мардэ хэлъын зэрыхуейм ехьэлIауэ иужьрей 
илъэсхэм дэнэ лъэныкъуэкIи зыщызыубгъуа 
псалъэмакъым и щIэдзапIэу. 

ШхэкIэми
мардэ  иIэщ

Пасэрей Алыджым щыпсэуа дохутыр, фило-
соф цIэрыIуэ Гиппократ къызэрилъытамкIэ, 
узы фэ псоми къежьапIэ яхуэхъур шхэкIэ 
егъэлеярщ. 

Ауэ щыхъукIи, зи гугъу тщIы махуэр хуэгъэ-
защ хабзэ пыухыкIа гуэрым тету ушхэн зэры-
хуейм жылагъуэм гу лъегъэтэным.

Зыхуей-зыхуэныкъуэхэмкIэ зэгъэпэща, егъэ-
леиныгъэ зыхэмылъ шхэкIэр - цIыхум, щы-
цIыкIум деж къыщегъэжьауэ, и Iэпкълъэп къыр 
зэрыубыдынымкIэ, зыужьыныгъэ тэмэм игъуэ-
тынымкIэ, гъащIэр кIыхь хъунымкIэ Iэмал нэхъ 
пажэхэм ящыщу къалъытэ. 

КЪУМАХУЭ Аслъэн.

(КIэухыр. 
ПэщIэдзэр 1-нэ нап.)

КъБР-м и Парламентым еджа-
пIэм тыгъэ хуищIащ удз зэрыпа-
упщI Iэмэпсымэ.

КъыкIэлъыкIуэу, хьэщIэхэм 
зы хагъэгъуэзащ Сабий твор-
чествэмкIэ «ДыгъафIэ къалэ» 
академием и лэжьыгъэм. Ахэр 
еплъащ маэстро Темыркъан 
Юрэ, сурэтыщI цIэрыIуэ Шемя-
кин Михаил сымэ я цIэ кIэ къы-
зэIуаха классхэм ныбжьыщIэхэм 
зэрызыщагъасэм, шахмат клу-
бым и ехъулIэныгъэхэм, ныб-
жьы щIэхэм робототехникэм 
 ща Iэ зэфIэкIым, апхуэдэуи едэ-
Iуащ вирусхэм пэщIэтыным хуэ-
гъэзауэ къэ кIыгъэ зэхуэмыдэхэр 

ЯлъагъумкIэ  арэзыуэ, 
яфIэгъэщIэгъуэну

къэ гъэ сэбэпауэ жьэм жьэдагъэ-
жыхь псы хущхъуэрэ зыIуалъхьэ 
медицинэ маскэхэмрэ абыхэм 
къызэрагупсысам.

Комитетым и фIы щIэ тхылъхэр 
егъэджакIуэ зыбжанэм хуагъэ-
фэщащ. 

Ивановскэ щIыналъэм и 
Думэм и УнафэщI, УФ-м и Феде-
ральнэ Зэхуэсым епхауэ лажьэ 
УФ-м и законодателхэм я сове-
тым социальнэ политикэмкIэ и 
комиссэм и Iэтащхьэ Дмитрие-
вэ Маринэ жиIащ «ДыгъафIэ 
 къалэ» академием и гъэсэнхэм 
я Iущагъым ахэр къы зэригъэу-
Iэбжьар: «Дэтхэнэми къигупсы-
са и проектым апхуэдизкIэ гъэ-
щIэгъуэну дыхигъэ гъуазэрти, а 

Iуэхум ахэр зэрыдихьэхыр хьэкъ 
тщыхъуащ. Ап хуэдэуи гу лъыс-
тащ щалъхуа я щIыналъэр 
абыхэм фIыуэ зэралъагъум, 
зэрырипагэм. Ар гъэ сэныгъэм и 
Iыхьэ нэхъыщхьэщ. А псор зи 
фIы щIэр, шэч хэмылъу, егъэ-
джа кIуэхэмрэ я гъэса кIуэ хэм-
рэщ. ИкъукIэ ди гуапэщ нобэ 
тлъэ гъуар, сабий губзыгъэхэр 
къызэрыхъур. Парламентхэр зэ-
рызэдэлэжьэнум дыщытеп сэ-
лъы хькIэ, абы къикIыр псом 
япэу цIыхухэм ди зэныбжьэ гъу -
гъэрауэ къызолъытэри, ды зэ кIэ-
лъыкIуэнщ».

КъБР-м Пенсэмрэ социальнэ 
страхованэмкIэ и фондым и 
лэжьыгъэм зыщыхагъэгъуазэм, 
хьэщIэхэм къыжраIащ 2023 
гъэм и япэ мазитхум абы цIыху 
мин 39-м электроннэу зыкъы-
зэрыхуагъэзар, IуэхущIапIэм и 
клиент IэнатIэм мини 4 зэре-
кIуэлIар. Къэралыр унагъуэхэм 
зэрыдэIэпыкъум папщIэ фIыщIэ 
хуищIыну Iуэхум зыкъригъэ хьэ-
лIат бынипщI зыпI Архэст Ма-
ритэ. Бзылъхугъэр къэрал уна-
фэщIхэм зэрахуэарэзыр къы -
хигъэщри, яхуигъэхьэзыра ты-
гъэхэри яритащ. 

IуэхущIапIэхэм я лэжьыгъэм 
зы хагъэгъуэза нэужь, УФ-м и 
Къэрал Думэм и комитетым и 
лIыкIуэхэм КъБР-м и Прави-
тельст вэм «стIол хъурей» щра-
гъэ кIуэкIащ, «УФ-м Пенсэмрэ 
социальнэ страхованэмкIэ и 
фондым теухуауэ» федеральнэ 
законым къыщыгъэлъэгъуахэр 
зэрагъэзащIэм щытепсэлъыхьу. 
Абы къыщаIэта Iуэхухэм теухуа 
тхыгъэ ди газетым къыкIэлъы-
кIуэ  къыдэкIыгъуэм тетынущ.

БАГЪЭТЫР  Луизэ.

Зыгъэхьэзырар
ЩХЬЭЩЭМЫЩI  Изэщ.

Зэпеуэ

Сабийхэр хъумэным и дунейпсо махуэм 
КъБР-м и Парламентым и УнафэщI Егоровэ 
Татьянэрэ депутатхэмрэ «Нэмыс» респуб-
ликэ социально-реабилитацэ центрым щы-
Iащ. Егоровэр цIыкIухэм ехъуэхъуащ ма-
хуэшхуэм щхьэкIэ:

-  Мыр сабиигъуэм, гурыфIыгъуэм, хъуэп-
сапIэхэм я махуэшхуэщ. Сабийхэр гъащIэм и 
тыгъэщ, дэ насыпыфIэ дызыщIщ. Дыхуейщ 
фэ губзыгъэу, узыншэу, ехъулIэныгъэхэр 
фиIэрэ лэжьыгъэм фыхуэIэкIуэлъакIуэу фы-
къэхъуну, ди Хэкур фIыуэ флъагъуу, абы 
фыхуэпэжу фыпсэуну. 

Иджыпсту къэралым куэд ещIэ сабийхэм 
иджырей зэманым декIу егъэджэныгъэ, 
спорт, медицинэ, щэнхабзэ унэхэр къаху-
зэIухыным, псом хуэмыдэу хуэныкъуэхэм 

з ащIэгъэкъуэным теухуауэ. Мэкъуауэгъуэм и 
1 махуэм дэ сытым дежи цIыкIухэм дахохьэ, 
сыт щхьэкIэ жыпIэмэ, сабийхэм папщIэ пщIэ 
сыт хуэдэ Iуэхури ди къэкIуэнум хуэтщI 
хэлъхьэныгъэщ. 

ФIыщIэ псалъэкIэ захуэзгъэзэну сыхуейщ 
фэ зэпымычу фщIыгъу гъэсакIуэхэмрэ егъэ-
джакIуэхэмрэ. Зэман дэкIмэ, ахэращ фэри 
фIыщIэ зыхуэфщIынур, сыт щхьэкIэ жыпIэ-
мэ, ахэр ягукIи я псэкIи етауэ къывдэлэжьащ, 
абыхэм къыфхалъхьам фэ цIыху зэпIэзэрыту 
гъащIэм фыхагъэуващ, - жиIащ Егоровэм. 

ЗэIущIэм хэтащ КъБР-м и Парламентым 
ЕгъэджэныгъэмкIэ, щIэныгъэмрэ щIалэ-
гъуалэм я IуэхухэмкIэ и комитетым и унафэщI 
Емуз Нинэ, Экономикэ политикэмкIэ, инно-
вацэ зыужьыныгъэмрэ хьэрычэт IуэхумкIэ 

комитетым и унафэщI Iэпщэ Заур, КъБР-м 
лэжьыгъэмрэ цIыхухэм псэуныгъэ и лъэны-
къуэкIэ къащхьэщыжынымкIэ и министр 
Асанов Алим сымэ. 

«Нэмыс» центрым и унафэщI Къардэн 
Адэлбий хьэщIэхэм фIыщIэ яхуищIащ я 
 гулъытэ зэи зэрыщамыгъащIэм папщIэ. 
Центрым и гъэсэн цIыкIухэм концерт гукъи-
нэж ягъэхьэзырат. 

Къыхэдгъэщынщи, КъБР-м и Парламен-
тым и депутатхэм сытым дежи гулъытэ хэха 
хуащI гъащIэм щытыкIэ гугъу иригъэува са-
бийхэм икIи махуэшхуэхэм деж яхохьэ, ты-
гъэхэмкIэ ягъэгуфIэ.

КъБР-м и Парламентым
и пресс-IуэхущIапIэ.

Сабийхэм  яхуэпщI  гулъытэр  къэкIуэнум  и  гъуазэщ

«Шэрхъ шынагъуэншэ» уры-
сейпсо зэпеуэм и республикэ 
Iыхьэр иджыблагъэ екIуэкIащ. 
Мы гъэм абы хэтащ КъБР-м и 
районхэм, Налшык къалэ окру-
гым я школакIуэхэм я командэ 
14, Налшык дэт курыт еджапIэ 
№7-м полицэм щиIэ кадет 
классым, сабий творчествэм -
кIэ «ДыгъафIэ къалэ» академи-
емрэ творчествэмкIэ я унэм 
 гъуэгухэм къыщыхъу транс -
порт зэжьэхэуэхэм сабийхэм 
фэбжь хамы хы ным хуэгъэза 
лэ жьыгъэ егъэ кIуэкIынымкIэ и 
центрым и инс пектор гупым 
щыщхэр. 

IУЭХУ гуапэр къыщызэIуахым 
кърихьэлIащ хьэщIэ лъапIэхэу 
КъБР-м Экономикэ, жылагъуэ 
шынагъуэншагъэмкIэ и советым 
и секретарь Тату Казбек, рес-
публикэм къэрал кIуэцI Iуэхухэм-
кIэ министру щыIэ, полицэм и 
 генерал-лейтенант Павлов Ва-
силий, КъБР-м егъэджэныгъэм-
рэ щIэныгъэмкIэ и министр Еза-
уэ Анзор, КъБР-м транспортым -
рэ гъуэгу хозяйствэмкIэ и ми-
нистр ДыщэкI Аслъэн, КъБР-м и 
Парламентым промышленнос-
тымкIэ, транспортымкIэ, зэпы-
щIэныгъэхэмрэ гъуэгу хозяйст-
вэмкIэ и комитетым и унафэщI 
Байдаев Сэлихь, республикэм и 
Парламентым и депутат Вын-
дыжь Чэрим, Жылагъуэ сове-
тым хэт Литвинов Роман, МВД-м 
и Жылагъуэ советым и тхьэмадэ 
Мэкъушэ Русланрэ абы и къуэ -
дзэ Бакуев Жэмалрэ, респуб-
ликэм Къэрал автоинспекцэмкIэ 
и управленэм и унафэщIым и 
 къалэнхэр пIалъэкIэ зыгъэза -
щIэ, полицэм и полковник Сухо-
рученкэ Дмитрий, Ныбжьы щIэ-
хэм творчествэмкIэ я унэм 
гъуэгу хэм къыщыхъу транспорт 
зэжьэхэуэхэм сабийхэм фэбжь 
хамыхыным хуэгъэза лэжьыгъэ 
егъэкIуэкIынымкIэ и центрым и 
унафэщI Блашэ Виолеттэрэ Къэ-
бэрдей-Балъкъэрым мафIэсым 
пэщIэт-къегъэлакIуэ и IэнатIэм и 
лэжьакIуэхэм я Iэзагъэм щыха-
гъахъуэ, я къалэнхэм щыхуа гъэ-
хьэзыр центрым и егъэджа кIуэ 
Аброкъуэ Мадинэрэ. 

Павлов Василий сабийхэм 
 ехъуэхъуащ нэхъыфIхэр къыщы-
хахыну республикэ Iы хьэм зэры-
щIидзэмкIэ икIи къыхигъэщащ 

Гъуэгум и плъырхэр

мыпхуэдэ зэпеуэхэм мыхьэ нэш-
хуэ зэраIэр, шынагъуэншагъэр 
сыт щыгъуи япэ игъэщыпхъэу 
зэрыщытыр. 

Тату Казбек IуэхуфIым хэт са-
бийхэм фIыщIэ яхуищIри жиIащ 
гъуэгум зэрыщызекIуэ хабзэхэр 
гъэзэщIэным апхуэдэ гулъытэ 
зэригъуэтым и фIыгъэкIэ Къэ-
бэрдей-Балъкъэрым и гъуэгухэм 
щызекIуэхэм я зэхэщIыкIым зэ-
рызиIэтыр. 

- Илъэс 50 хъуауэ ЮИД-м 
 ирегъэкIуэкI гъуэгу-транспорт 
къэ хъукъащIэхэм ехьэлIа про-
филактикэ Iуэхур икIи инспектор 
ныбжьыщIэхэм я лэжьыгъэм 
сэбэпу пылъыр къэзыгъэлъа-
гъуэщ Урысей Федерацэм и 
 гъуэгухэм фэбжь щагъуэтынкIэ е 
щыхэкIуэдэнкIэ хъуну щытахэу 
апхуэдэ гузэвэгъуэхэм щахъума-
хэм я бжыгъэр. Шынагъуэнша-
гъэр къызэгъэпэщыным фы зэ-
ры телажьэм, абы хуэфщI хэлъ-
хьэныгъэм папщIэ фIыщIэ фху-
зощI, - къыхигъэщащ Езауэ 
Анзор. 

Мэкъушэ Руслан жиIащ жыла-

гъуэм и лIыкIуэхэу Къэрал авто-
инспекцэм дэлажьэхэр зэрыщы-
гъуазэр гъуэгум шынагъуэншэу 
щызекIуэныр къызэгъэпэщы -
ным къарууэ ирахьэлIэр зыхуэ-
дизым. 

ЮИД зэщIэхъееныгъэр къы-
зэрызэрагъэпэщрэ илъэс 50 
щри къум ирихьэлIэу щIыхь, фIы-
щIэ тхылъхэр Павлов Василий 
яритащ зэдэлажьэ ведомст вэ-
хэм ящыщхэм, егъэджа кIуэ хэм-
рэ журналистхэмрэ. 

Зэпеуэм щIидзэн ипэкIэ кон-
церт екIуэкIащ. 

СыхьэтищкIэ школакIуэхэм 
ягъэлъэгъуащ гъуэгум шына-
гъуэншэу щызекIуэным теухуа 
хабзэм зэрыхащIыкIыр, лъакъуэ-
рыгъажэр зэрагъэIурыщIэмрэ 
лей зытехьахэм япэ дэIэпыкъу-
ныгъэ зэрыратыфынумрэ, ап хуэ-
дэуи ныбжьыщIэхэр ущииным 
 теухуауэ утыкум къызэрыщып-
сэлъэфыр ягъэлъэгъуащ. 

ЩIыхь тхылъхэр, дипломхэмрэ 
саугъэтхэмрэ иратащ зэпеуэм 
хэта псоми. Щхьэзакъуэ зэхьэ-
зэхуэхэм щытекIуащ: «Знатоки 

ПДД» унэтIыныгъэм - Бахъсэн 
райо ным щыщ ХьэцIыкIу Темыр-
къанрэ Шэджэм районым къикIа 
Быж Дисанэрэ; «Япэ дэIэпы-
къуныгъэ еты ным хэзыщIыкIхэр» 
Iыхьэм Шэджэм районым щыщ 
Вэро къуэ Самиррэ Май  районым 
къикIа Кузнецовэ Аннэрэ; «Лъа-
къуэрыгъажэр зегъэ кIуэн» жы-
хуиIэм екIуу зыкъыщагъэлъэ-
гъуащ «Полицэм и кадетхэр» 
гу пым щыщ Абей Алихъан рэ  
Май районым и ЮИД ко мандэм 
хэт Карслиевэ Эльвирэрэ.

«ДызэщIыгъуу шынагъуэнша-
гъэм дрителъхьэщ» унэтIыны-
гъэм, ЮИД зэщIэхъееныгъэр 
илъэс 50 зэрырикъум хуэгъэп-
сам, щытекIуащ Шэджэм райо-
ным и командэр. 

Урысейпсо зэпеуэм и респуб-
ликэ Iыхьэм ещанэ увыпIэр къы-
щихьащ Май районым и гупым. 
 Бахъсэн районым и инспектор 
ныбжьыщIэхэр етIуанэщ, зыма-
щIэкIэ абыхэм япэ ищри, Шэ-
джэм районым и ЮИД командэм 
бжьыпэр иубыдащ.  

БАХЪСЭН  Азэмэт.

 

Насыпыр
пщэдджыжьым 

ягуэш.

Лъэпкъ Iущыгъэ:

Мэкъуауэгъуэм и 3,
щэбэт

Лъакъуэрыгъажэм и ду-
нейпсо махуэщ

1935 гъэм къалъхуащ био-
логие щIэныгъэхэмкIэ док-
тор, профессор, сабийхэм 
папщIэ тхылъ куэд къыдэ-
зыгъэкIа Тамбий Алек-
сандр.

1948 гъэм къалъхуащ пуб-
лицист, КъБР-м щIыхь зиIэ 
и журналист, «Адыгэ пса-
лъэ» газетым и обозрева-
тель Шал Мухьэмэд.

1953 гъэм къалъхуащ ра-
диожурналист, Урысей ар-
тиадэм и лауреат Багъэтыр 
Нинэ.

1962 гъэм къалъхуащ 
 Кубаным и къэрал, полити-
кэ лэжьакIуэ, Успенскэ 
 куеймрэ Армавир къалэм-
рэ я Iэтащхьэу, Краснодар 
крайм и губернаторым и 
япэ къуэдзэу щыта Хьэту 
Жамболэт.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
пшэр техьэ-текIыу щыщы-
тынущ. Хуабэр махуэм гра-
дус 23-рэ, жэщым градус 17 
- 19 щыхъунущ. 

Мэкъуауэгъуэм и 4,
тхьэмахуэ

Бийр къащытеуам хэ-
кIуэда сабийхэм я дуней-
псо махуэщ

1943 гъэм Налшык 
щекIуэкIащ фашистхэм я 
бийуэ республикэм и цIы-
хубзхэм къызэрагъэпэща 
пэкIур.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
уэшх къыщешхынущ. Хуа-
бэр махуэм градус 22 - 24-
рэ, жэщым градус 18 - 19 
щыхъунущ. 

Мэкъуауэгъуэм и 5,
блыщхьэ

Дыкъэзыухъуреихь щIы-
уэпсым и дунейпсо ма-
хуэщ

1926 гъэм къалъхуащ 
журналист, тхакIуэ, КъБР-м 
щэнхабзэмкIэ щIыхь зиIэ и 
лэжьакIуэ, «Адыгэ псалъэ» 
газетым мэкъумэшымкIэ       
и къудамэм и унафэщIу 
илъэс куэдкIэ щыта Бекъан 
Чыланий.

1930 гъэм къалъхуащ 
адыгей усакIуэ Хъунэгу Ну-
риет.

1939 гъэм къалъхуащ           
УФ-м щIыхь зиIэ и мелио-
ратор Мамхэгъ Алексей.

1943 гъэм къалъхуащ 
 КъБР-м и цIыхубэ усакIуэ, 
публицист Бещтокъуэ Хьэ-
бас.

1949 гъэм къалъхуащ 
 радиожурналист Къудей 
Лидэ.

1960 гъэм къалъхуащ 
 мэкъумэш щIэныгъэхэмкIэ 
доктор Мамбэт Мурадин.

1967 гъэм къалъхуащ эко-
номикэ щIэныгъэмкIэ док-
тор, КъБКъМУ-м и профес-
сор ФиIэпщэ Владимир.

Дунейм и щытыкIэнур
«pogoda.yandex.ru» сай-

тым зэритымкIэ, Налшык 
уэшх къыщешхынущ. Хуа-
бэр махуэм градус 22-рэ, 
жэщым градус 17 щыхъу-
нущ.

Лъэпкъ журналистикэм и 
зыужьыныгъэм зи гуащIэшхуэ 
езыхьэлIа, щIыналъэр ефIэ-
кIуэным, жылагъуэм щызекIуэ 
гупсысэр унэтIыным зи къа-
лэмыр шэрыуэу илъэс 50-м 
щIигъуауэ хуэзыгъэлажьэ 
цIыху цIэрыIуэхэм ящыщщ ди 
лэжьэгъу лъапIэ, «Адыгэ пса-
лъэ» газетым и обозреватель, 
КъБР-м щIыхь зиIэ и журналист 
Шал Мухьэмэд Къасым и  къуэр. 
Гупым ди нэхъыжьыфIым и 
ныбжьыр нобэ, мэкъуауэгъуэм 
и 3-м, илъэс 75-рэ ирокъу. 

ЛIЭЩIЫГЪУЭ ныкъуэм щIи-
гъуауэ журналист IэщIагъэм ири-
лажьэ Мухьэмэд и Iуэху зе-
хьэкIэкIэ, цIыху хэтыкIэкIэ щап-
хъэ зытраххэм ящыщщ. Газетым 
зэрыщыIэрэ пщэрылъ пла ныр 
щимыгъэзэщIа, къалэн щащIар 
тэмэму щызэфIимыгъэкIа къэ-
хъуа къым. ЦIыхум хэлъы фыну 
хьэл нэхъыфIхэм ящыщ куэд ды-
болъагъу Мухьэмэд. Ап хуэдэхэщ 
пэжыгъэр, жэуаплыныгъэр, гу-
апагъэр, цIыхугъэ лъагэр, зэ хэ-
щIыкI куур.

Бахъсэн районым хыхьэ Куба 
къуажэм 1948 гъэм къыщалъхуа 
Мухьэмэд ящыщщ Хэку зауэш-
хуэм къыкIэлъыкIуа лъэхъэнэ 
хьэлъэм зи сабиигъуэр хиубы-
дахэм. Ди къэралым и тхыдэ 
 гъуэгуанэм щыщу а зэманыр зи 
гъащIэм къриубыда дэтхэнэми 
ещIэж ар тыншу зэрыщымытар. 
Мухьэмэди аращ. Абы и адэ 
 Къасым Хэку зауэшхуэм хэтащ, и 
псэ емыблэжу бийхэм япэщIэ-
тащ. 1945 гъэм зауэр иухами, ар 
щалъхуа щIыпIэм занщIэу къэ-
кIуэжыфакъым: ухуакIуэ бата-
льоным хэхуэри, иджыри илъэ-
ситI кIэ Хэкум къулыкъу хуищIащ. 
Адэжь щIыналъэм къэкIуэжу 
 мамыр гъащIэм хыхьэжа нэужь, 
Къасым унагъуэ иухуащ: абы 
щхьэгъусэ хуэхъуащ Шордакъ 
щыщ, Хьэтэжьыкъуэхэ япхъу 
Марьян. Тхьэм зэриухар арати, 
зэщхьэгъусэхэм зы бын закъуэ 
къаритауэ аращ, ауэ, Мухьэмэд и 
анэ шыпхъум ипхъу Мадинэ 
 Шалхэ я унагъуэм щапIати, а тIур 
зы анэм къилъхуам хуэдэу къы-
зэдэхъуащ. Мухьэмэди Мадини 
зэщхьэгъусэхэм япIащ лъэпкъ 
гъэсэныгъэм и мардэхэм тету, 
ныбжьэгъугъэр, цIыхугъэр, пэ-
жыгъэр ягъэнэхъапэу. Къэзылъ-
хуахэм я жыIэм тету, а тIур ноби 
зэрощIэ, зэрыIыгъщ икIи зэхуэгу-
мащIэщ.

ДифI  догъэлъапIэЛIэщIыгъуэ  ныкъуэм
щIигъуауэ

Гурыхуэу, набдзэгубдзаплъэу 
къэхъу щIалэ цIыкIур курыт школ-
ми фIы дыдэу щеджащ. Абы 
зэрыжиIэжымкIэ, егъэджа кIуэ-
хэм къыхузэIуах дунейр - тхы-
лъым, щIэныгъэм я дунейр - 
 хуабжьу фIэхьэлэмэтт. Лъэпкъ 
щэнхабзэм, щIэныгъэм и гъуэ-
гум тезышари а и унэтIакIуэхэра-
уэ къелъытэ Шалым. Ар 8-нэ 
классым щIэсурат, и япэ тхы-
гъэхэр республикэм, районым 
къыщыдэкI газетхэм къытехуэ 
щыхъуам. 9-нэ классым щIэсу 
Мухьэмэд «Коммунист» район 
 газетым къащтауэ щытащ шта-
тым хэмыт я корреспонденту.

Курыт школыр ехъулIэныгъэкIэ 
къызэриухам щыхьэт техъуэ ат-
тестатыр къыIэрыхьэжа нэужь, 
Шалыр щIэтIысхьащ КъБКъУ-м  
и тхыдэ-филологие факульте-
тым. Тхылъ еджэныр дапщэщи 
зыфIэфI, щIэныгъэм хуэнэ-
хъуеиншэ щIалэщIэм ари 
 хъарзынэу къиухащ икIи Му-
хьэмэд пэрыуващ фIыуэ илъэ-
гъуа журналист IэщIагъэм. «Ком-
мунист» район газетым щыIэу, ди 
республикэм щыцIэрыIуэу щыта 
журналист АфIэунэ Рае и фIы-
гъэкIэ, Къэбэрдей-Балъкъэр ра-
диом зэдзэкIакIуэу къащтащ икIи 
абы илъэситIкIэ щылэжьащ. Зэ-
дзэкIакIуэм и къалэнхэм хъар-
зынэу пэлъэщми, IэщIагъэлI 
ныб жьыщIэм и гур хуеIэрт тхэ-
ным. Куэд дэмыкIыу, «Ленин 
 гъуэгур» журналист лэжьакIуэ 
 хуей зэрыхъуу, абы къэувауэ щы-
тащ. 

ЗэфIэкI зиIэ щIалэ жаныр газет 
Iуэхум щIэхыу хэзэгъащ. Илъэс 
куэдкIэ Шалыр и унафэщIащ 
 газетым политикэмкIэ, жыла-
гъуэмрэ лъэпкъ IуэхухэмкIэ и 
 къудамэм. Нобэ ар газетым и 
 политикэ обозревателщ, рес-
публикэпсо, къэралпсо, дуней-
псо мыхьэнэ зиIэ Iуэхухэм тхыгъэ 
купщIафIэхэмкIэ япэу япэ джэж-
ри аращ.

- Абы лъандэрэ илъэс 50-м 
 щIигъуами, сэ зы дакъикъи сы-
хущIегъуэжакъым а IэщIагъэр 
къызэрыхэсхам. Газетым иIэу 
къыщIэкIынкъым сэ сыщымы-
лэжьа къудамэ, сыщыIащ рес-
публикэм и къалэ, къуажэ псоми, 
цIыху хьэлэмэт куэдым саIу-
щIащ, мыхьэнэшхуэ зиIэ Iуэху-
гъуэхэми сыхэтащ. Мы IэнатIэм 
сэ сыщрихьэлIащ икIи сащы дэ-
лэжьащ (ноби аращ) журналист 
гъуэзэджэ куэдым, щызгъуэтащ 
зэхэщIыкIрэ гулъытэрэ, - жеIэ 

Мухьэмэд. - Гуауэ сиIамэ, си 
лэжьэгъухэм, ныбжьэгъухэм 
къыздагуэшащ, гуфIэгъуэ слъэ-
гъуамэ, къыздаIэтащ. ЖыпIэ-
нурамэ, редакцэр си етIуанэ 
унэу, абы щылажьэхэр си Iыхьлы 
дыдэу фIэкIа сымылъытэу соп-
сэу. Лэжьыгъэ IэнатIэкIэ апхуэдэ 
насып хэти къеуэлIэну си гуапэщ.

ЛэжьакIуэ гумызагъэр и гуа-
щIэдэкI хьэлэлым папщIэ мы зэ-
мытIэу ягъэпэжащ щытхъу 
тхылъхэмрэ ахъшэ саугъэтхэм-
кIэ. 2003 гъэм, КъБР-м и Прези-
дентым и УнафэкIэ, Шалым къы-
хуагъэфэщауэ щытащ «Къэ-
бэрдей-Балъкъэр Республикэм 
щIыхь зиIэ и журналист» цIэ лъа-
пIэр.

Адыгэ хабзэрэ нэмысрэ щы-
зекIуэ унагъуэ дахи и щIыбагъ 
къыдэтщ Мухьэмэд. Абырэ и 
щхьэгъусэ Хьэуарэ бынитI яIэщ: 
ФатIимэрэ Алимрэ. Зэщхьэ-
гъусэхэм абыхэм ирагъэгъуэтащ 
щIэныгъэ, фIыуэ ялъагъу IэщIа-
гъэ. ФатIимэ и адэм и лъэужь 
ирокIуэ: КъБКъУ-м и журфакыр 
къиухауэ мэлажьэ. Алим унагъуэ 
хъуащ. Зи щIалэгъуэхэр нэхъыжь-
хэм къахуэпсащ къуэрылъху ды-
гъэкIэ. Унагъуэ дахэр мэпсэу, 
фIы щIэныр я гуращэу, зыдэс 
жылэм, зыхэт цIыхухэм пщIэрэ 
щIыхьрэ къыхуащIу. 

Щапхъэ зытетх ди нэхъы-
жьыфIым дохъуэхъу узыншэу, и 
щхьэгъусэр къыкъуэту, я бынхэм, 
абыхэм къащIэхъуэ щIэблэм я 
насып ялъагъуу псэуну, гукъы-
дэжрэ дэрэжэгъуэрэ къезыт и Iэ-
натIэм иджыри куэдрэ пэрытыну. 

ПщIэ пхудощI, фIыуэ удо-
лъагъу, ди Мухьэмэд!

ЖЫЛАСЭ  Маритэ,
КъБР-м щIыхь зиIэ и журналист.

Шал Мухьэмэд гъащIэм и зы 
пычыгъуэ купщIафэ къэзыкIуа, 
гумрэ псэмрэ къабгъэдэкI псалъэ 
гуапэхэр зыхуэфащэ, пщIэ зы-
хуащI лэжьэгъущ, ныбжьэгъущ, 
республикэм щIыхь зиIэ и жур-
налистщ, зи къалэмыр мыу-                  
бзэщхъу, зи гупсысэр гъэхуа 
цIыху телъыджэщ. 

«ЛЕНИН гъуэгу» газетым и гупым 
сыкъыщыхыхьам япэу нэIуасэ 
къысхуэхъуахэм ящыщщ Шал 
Мухьэмэд. Абы нэхъыжьхэм пщIэ 
зэрахуищIым, дэтхэнэми псынщIэу, 
тыншу гъунэгъу зэрыхуэхъум, 
къызэрыдихьэхым гу лъумытэнкIэ 
Iэмал иIэтэкъым. Мухьэмэд сыт 
щыгъуи ноби псэлъэгъу гъэщIэ-
гъуэнщ. Ар газетым и лэжьакIуэ нэ-
хъыщIэхэм я чэнджэщэгъуу, Iуэхур 
псынщIэу зэфIахынымкIэ щап хъэу 
къокIуэкI. Абы и тхыгъэхэм 
 къа гъэлъагъуэ жанр псоми фIыуэ 
зэ рыхищIыкIыр.

Шалымрэ сэрэ «Адыгэ псалъэм» 
и къудамэхэм дыщызэдэлэжьащ. 
Сыт щыгъуи сфIэгъэщIэгъуэнт абы 
и гурыхуа гъэр, нобэми апхуэдэщ. 
Къалэми тхылъымпIи къимы-
гъэсэбэпу и гум иреубыдэф и 
псэлъэгъум къыжри Iауэ хъуар. 
ЦIыху цIэрыIуэхэм, къэ рал уна-
фэщIу щытахэм я псалъэ Iущ гуэр 
тхыгъэм къыщигъэсэбэ пынумэ, 
куэд рэ гупсысэн, къи лъыхъуэн хуей-
къым, щIиджыкIа -хэр, зэхихар гукIэ 

Зи  къалэмыр
нобэми  мыубзэщхъу
ещIэжри. Ипэ жыпIэкIэ ар ящыщщ 
«къызы хуигъэщIар а IэщIагъэрщ» 
зы ху жаIэхэм. 

Къэралми, республикэми, дуней-
ми къыщыхъур къэгъэлъэгъуэ-
нырщ, газетым и къалэн нэхъыщ-
хьэу къекIуэкIри. Мухьэмэд сыт 
хуэдэ пщэрылъ щащIми, да-
гъуэншэу ирехьэкI, ар лъэпкъым, 
лъахэм зи къалэмыр гуащIафIэу 
хуэзыгъэлажьэщ, журналист Iэ-
щIагъэми къыдэкIуэу, ар зэдзэ-
кIакIуэ IэкIуэлъакIуэщ. Публици- 
стикэращи, абы гу зылъитэр                
куэдщ, купщIафIэщ газет напэ-
кIуэцIхэм къыщиIэт Iуэхугъуэхэ-            
ри. 

Зэманыр улъэщIэмыхьэу макIуэ, 
куэдми зехъуэж. УзэплъэкIыжмэ, 
уигу къэбгъэкIыжын гъэщIэгъуэн-
хэри мащIэкъым. БлэкIа лIэщIы-
гъуэм къэхъуахэм Мухьэмэд езым       
и бгъэдыхьэкIи, и Iуэху еплъыкIи             
хуиIэжщ. 

Анэдэлъхубзэр джыным, лъэпкъ 
газетхэр я унагъуэхэм илъыным 
щемыгугъужщ ди зэманыр. «Адыгэ 
псалъэм» щIэупщIэу иIар, ар мин 
пщIы бжыгъэм щIигъуу къыдэкIыу 
зэрыщытар, щаIэрыхьэнур къа-

хуэмыгъэсу цIыхухэр къыщыпэп -
лъа лъэхъэнэм ухуоплъэкIыжри, 
фIыщIэ яхубощI ар зыхузэфIэкIа-
хэм. Абыхэм язщ Мухьэмэди. 

ПщIэшхуэ зыхуэсщI, цIыхугъэ 
 лъагэ, пэжыгъэ, зэхэщIыкI куу зыб-
гъэдэлъ си ныбжьэгъу, псэ хьэ-
лэлым, цIыху щыпкъэм и зэфIэкIыр 
мыкIуэщIу, сыт щыгъуи хуэдэу, и 
щапхъэр нэхъыщIэхэм я гъуазэу, 
лъэпкъым, «Адыгэ псалъэ» га -
зетым адэкIи яхуэлэжьэну со-
хъуэхъу. 

Мухьэмэдрэ и щхьэгъусэ Хьэуарэ 
я гукъыдэжыр къэзыIэтщ, я лъа-
пIэныгъэ нэхъыщхьэщ я къуэрылъху 
цIыкIу Хъалид. Нэхъыщхьэращи, 
узыншагъэ иIэу, пщIэрэ нэмысрэ 
щызекIуэ и унагъуэм ящхьэщыту, 
журналистикэм хуеджа и хъыджэбз 
ФатIимэ, ерыщу и гугъапIэхэм те-
лажьэ и щIалэ Алимрэ абы и щхьэ-
гъусэ Илианэрэ я насыпымрэ я 
 ехъулIэныгъэхэмрэ щыгуфIыкIыу 
нобэ хуэдэ махуэ дахэ хуагъэлъа-
пIэу, жьэгум и тхьэмадэу псэуну си 
гуапэщ! 

УЭРДОКЪУЭ  Женя, 
КъШР-м щIыхь зиIэ и

журналист.

Шал Мухьэмэд хуэдэу зи лэжьыгъэм псэ хьэлэлу 
пэрыт цIыху гъуэтыгъуейщ, жыпIэмэ ущымыуэну 
къысщохъу. Къэбэрдей-Балъкъэр радиом щы-
лажьэхэм пасэу гу лъыттат а щIалэм иIэ хэлъэтымрэ 
бгъэдэлъ зэфIэкI лъагэмрэ. Апхуэдэу щытми, а 
лэжьакIуэшхуэр радиом «къыщытIэпIа» къудейуэ 
аращ - абы и зэчийр нэсу «къыщыгъэгъар» «Адыгэ 
псалъэ» газетырщ.

МУХЬЭМЭДРЭ сэрэ дызэпызыщIэр журналист IэщIа-
гъэм и закъуэкъым. Дэ апхуэдэуи дызэкъуажэгъущ. Си 
гуапэу жызоIэ Шалым къыщалъхуа жылэм пщIэшхуэ, 
нэмыс зэрыщиIэр. Куба зы Iуэхушхуи щекIуэкIыркъым ар 
ирамыгъэблагъэу, и псалъэ, и гупсысэ, и еплъыкIэ щи-
мыIуатэу. Куба щекIуэкI лэжьыгъэфIхэм нэхъыбэу щы-
гъуазэ сызыщIри аращ. Апхуэдэу, иджыблагъэ къэп-
салъэри къызжиIащ ди къуажэм ЩэнхабзэмкIэ унэщIэ 
зэрыдащIыхьыр. «Балъкъ и макъ лъэщым фIэкIа зэ-
хэдмыхыу куэдрэ бгыщхьэм дытесащ, иджы абы 
къыхыхьэнущ нэгъуэщI макъамэ щIэщыгъуэхэри», - гу-
шыIащ Мухьэмэд. 

ФIыуэ сыщыгъуазэщ зыпэрыт лэжьыгъэм Шалым 
 ехъулIэныгъэ зэрыщиIэми.  СыщыгуфIыкIащ «КъБР-м 
щIыхь зиIэ и журналист» цIэ лъапIэр а лэжьакIуэшхуэм, 
цIыху псэ къабзэм къыщыхуагъэфэщам щыгъуи.

«Зыпс къикIар зэшщ» жыхуаIэм хуэдэу, си къуажэгъум 
апхуэдэ лъытэныгъэ и лэжьыгъэ IэнатIэм, жылагъуэм 
зэрыщиIэм сэри срогушхуэ.

АФIЭУНЭ Рае,
УФ-м щэнхабзэмкIэ щIыхь
зиIэ и лэжьакIуэ 2013 гъэ. 

И псалъэ, и гупсысэ,
и еплъыкIэ

Журналистикэри дохутыр 
IэщIагъэм хуэдэщ - махуэ къэс 
уи щIэныгъэм зумыгъэужьмэ, 
пщэдей къэунэхум улъэщIы-
хьэжынукъым. Шал Мухьэмэд 
ящыщщ а лэжьыгъэ мы-
тыншым и къуэладжэ псоми 
зи щIэныгъэкIэ пэлъэщахэм. 
Жылагъуэ Iуэху, экономикэ, 
мэкъумэш, тхыдэ, литературэ - 
сыт хуэдэ унэтIыныгъэми 
хуэIэзэ нэхъыжьым чэнджэщ-
кIэ ущIыбгъэдыхьа жэуапын-
шэ хъуркъым. 

ТВОРЧЕСКЭ цIыхум ихъумэ 
бзэр, къыхах пэтми ныкъуэ         
мыхъу псынэу, къэнэн хуейщ, 
къыкIэлъыкIуэ щIэблэр абы 
щIэджыкIын, ар и гъуазэ, гъэса 
хъун хуэдэу. Бзэм и гъэлэ-
жьэкIэм куэд елъытащ: лъэпкъ 
хабзэм, унагъуэм илъ щэным 
къыщыщIэдзауэ цIыхум и 
акъылым игъуэта зыужьыны-
гъэмкIэ иухыжу. Мухьэмэд и 
лэжьыгъэр кърехьэлIэ, къыхиха 
IэщIагъэм къыхуигъэува жып-
хъэ узэщIам тетрэ ар къыщIы-
хихамрэ цIыхубэм псалъэкIэ 
яритыфынумрэ къыгурыIуэу. 

Акъылыр, шыIэныгъэр, гуп-
сысэ куур зэхуэхьэсауэ зрита 
цIыху зыпIэзэрыт зэчиифIэр 
зэрысабийрэ щIэныгъэм хуе-
къуу зэрыщытар гурыIуэгъуэу, 
курыт школыр иджыри къимыу-
ха щIыкIэу, ар хунэсат къуажэ 
библиотекэм къыIихыу еджапIэ 
нэхъыщхьэхэм щадж литерату-
роведенэ нэгъунэ езыр-езырурэ 
иджыну. Ар ямыгъэщIагъуэу 
къэнакъым Къэбэрдей-Балъ-
къэр къэрал университетым 
щыщIэтIысхьэм и щIэныгъэр 
къэзыпщытахэми.

Шалыр зы пщэдджыжь лэ-
жьапIэм къыщIыхьэркъым Уры-
сейм газетрэ журналу къыщы-
дэкIхэм ящыщ куэд и блэгущIэм 
щIэмылъу. Абы иджыпсту 
 игъэхьэзыр жылагъуэ гъащIэм 
теухуа «Махуэку» напэкIуэцIыр 
«Адыгэ псалъэ» газетым и 
купсэу жытIэкIэ дыщыуэну-
къым, дуней Iуэху щытыкIэхэм 
апхуэдизу гъэхуауэ ущегъэ-
гъуазэри. Журналистикэм и 
жанр псоми зэхуэдэу куууэ ири-
лажьэ Шалым и къалэмым 
къыщIэкI тхыгъэ къэс езым и 
Iуэху еплъыкIэрэ зэгъэзэхуэкIэ 
хьэлэмэтыщэрэ хелъхьэ, щIэ-
джыкIакIуэр а къиIэта Iуэхум пэ-

гъунэгъу ищIрэ, игъэгупсысэу.
Жылагъуэ гъащIэм теухуа 

тхыгъэхэм лъабжьэ яIэн, цIыхур 
дихьэхыу еджэн папщIэ, тхы-
гъэр зи Iэдакъэ къыщIэкIам 
езым щIэныгъэ куу бгъэдэлъын, 
Iуэху щхьэхуэхэр щIыналъэхэм 
нэсын ипэ, урысей журналист-
хэм абы теухуауэ яIэ еплъыкIэ -
хэр зыхуэдэм щIэджыкIауэ, 
зэпкърихауэ щытын хуейщ, нобэ 
мобдежым зыгуэр щекIуэкIащ, 
абы мыхэр къыщыпсэлъащ, 
жыпIэ къудей мыхъуу. Ди жа-
гъуэ зэрыхъунщи, языныкъуэ 
 газетхэм стенографие Iуэху 
 къэщтэкIэм бжьыпэр щиубыд 
къохъу, жылагъуэ гъащIэм тет-
хыхьыну иужь ихьа журна-
листым Iуэхум куууэ зэрыхи-
мыщIыкIым, и щIэныгъэр зэ-
рыпэмылъэщым и зэранкIэ.

Апхуэдэхэм деж Шал Му-
хьэмэд и тхыгъэхэр гъуазэу 
 къагъэсэбэпым хуэдэщ. Сызы-
тетхыхьыр си лъэпкъырщ, 
сызэрытхэр адыгэбзэщ, жиIэ 
мыхъуу, Шалым и тхыгъэхэм 
къэрал псом щекIуэкI жыла-
гъуэ Iуэху щытыкIэхэм дыща-
гъэгъуазэ, апхуэдэ зэлъытыны-
гъэхэм гуп сысэ убгъуамрэ щIэ-
рыщIагъ зыхэлъ еплъыкIэхэм -
рэ дыхуа шэу. Мухьэмэд 
гу ш  хуауэ, урысей журналист 
нэхъыфIхэм  къакIэрымыхуу 
сыт хуэдэ Iуэхури къеIэтыф икIи 
абы къежьапIэ хуэхъур махуэ 
къэс и щIэныгъэм зэрыте-
лажьэрщ.

- Школым дыщыщIэсым, бе-
тэмал, хамэ къэралыбзэхэмкIэ 
дезыгъэджэн димыIэу куэдрэ 
декIуэкIырт - сыт хуэдэу си нэр 
къыхуикIрэт сэ абыхэм. Сыт 
хуэдэ бзэми сыхэзэгъэнут, - 
жиIащ абы махуэ гуэрым. Пэжт 
ар, щIэныгъэм, творческэ гуп-
сысэм къыхуигъэщIа дэтхэнэми 
къыщемэщIэкI щыIэщ анэ-
дэлъхубзэ къудейр. Абы къе-
лъыхъуэ езыр здынэмыса гъу-
напкъэщIэхэр. ЗэрыгурыIуэ-
гъуэщи, а къэухьым уикIын 
 папщIэ нэгъуэщI гупсысэкIэ 
мар дэхэм утезышэ хамэ къэра-
лыбзэхэми ухуэныкъуэнущ.

Зи ныбжьыр илъэс 75-рэ         
ирикъу Шал Мухьэмэд газетым 
и щIэджыкIакIуэхэр дэзыхьэхы-
нур сытми къыхихыфу апхуэдэ 
цIыху щэджащэщ.

ЛЪОСТЭН  Музэ.

ЩIэныгъэр
зи  плъапIэ

Ди щIыналъэм и уэрэдус нэхъ цIэ-

рыIуэхэм ящыщ бзылъхугъэр Тэрч щIына-
лъэм хыхьэ Акъбащ Ипщэ къуажэм къы-
щалъхуащ. Абы дэт курыт еджапIэр, Къэ-
бэрдей-Балъкъэр къэрал университетым 
и тхыдэ-филологие факультетыр къиу-
хащ. 1983 гъэ лъандэрэ Къэбэрдей-Балъ-
къэр радиом щолажьэ. А IэнатIэм абы зы-
къыщигъэлъэгъуащ зи IэщIагъэм фIыуэ 
ехъулIэ журналисту. ЦIыхухэм ягу дыхьащ 
икIи нобэр къыздэсым фIыуэ ялъагъу Ба-
гъэтырым къызэригъэпэщ «Макъамэ», 
«Ди зэIущIапIэм» радиожурналхэр. Ахэр 
республикэм и щэнхабзэм, литературэм, 
гъуазджэм я цIыху пашэхэм ятеухуащ. 
Апхуэдэу а нэтынхэм япэу къыщащIэ лите-
ратурэм щIэуэ къыхэхъуахэр, республи-
кэм, Налшык щэнхабзэмкIэ я IуэхущIа-
пIэхэм щекIуэкI лэжьыгъэхэм ехьэлIа хъы-
барыщIэхэр. Багъэтырыр Урысей Федера-
цэм и Журналистхэм я союзым хэтщ, 
Урысейм и Артиадэм и лауреатщ. УсакIуэм 
и псалъэхэр зыщIэлъ уэрэдхэр щы зэ хуэ-
хьэсауэ «Гъуэгу махуэ», «ГъащIэм и уэрэд» 
дискхэр къыдэкIащ. Абы и усэхэр щIэх-
щIэхыурэ къытохуэ «Iуащхьэмахуэ», «Ли-
тературная Кабардино-Балкария» литера-
турэ-художественнэ журналхэм, «Адыгэ 
псалъэ», «Терек» газетхэм, нэгъуэщIхэми. 
2022 гъэм дунейм къытехьащ «Си лъа хэ - 
си уэрэд» зыфIища и япэ тхылъыр. Абы 
щызэхуэхьэсащ Нинэ и уэрэдхэр, уэрэ-
дыпкъхэр, усэхэр. 

«Бзылъхугъэ усакIуэм и лирикэр узы-
гъэпIейтейщ икIи гупсысэ куухэм ухэ зы-
шэщ. Апхуэдэу щытми, ар быдэу пыщIащ 
лъэпкъ художественнэ дуней лъагъукIэм, 
адыгэ усэ гъэпсыкIэм. УсакIуэм хузэфIокI 
езым и псэм щыхъэхэр лъэпкъым къы-
декIуэкI лъапIэныгъэ нэхъыщхьэхэм ири-
гъэзэгъын, апхуэдэ дыдэуи гурыщIэ къаб-
зэм къигъэщI лирикэр адыгэ дунейм щеп-
сыхьри, иджырей зэманым и фащэ щIэ-
хэмкIэ ихуапэурэ уи пащхьэм кърелъ хьэж. 
Зыми емыщхь и хъэтI щхьэхуэр лъэпкъ   
художественнэ гупсысэм и къигъэхъуапIэ 
кIадэм зэрыхущытырщ Багъэтыр Нинэ и 
лирикэр щIэщыгъуэ, гурыIуэгъуафIэ зы-
щIыр. Аращ ди композиторхэм абы и 
усэхэм макъамэ щIагъэувэн щIафIэфIыр. 
Апхуэдэщ цIэрыIуэ хъуа уэрэдхэу «Гуащэ-
ней», «Адыгэ хэку», «Къэ кIуэж, адыгэ!», 
«Къэбэрдей», «ЕфIа кIуэ, Джылахъстэ-
ней!», «Си Астемырей», «Ботэщей», «Кав-
каз и Россия», «Джигит родился», нэ-
гъуэщI хэри.

Гупсысэ куурэ гурыщIэ къабзэкIэ гъэн-
щIащ Багъэтырым и лъагъуныгъэ лири-
кэри. Абы и щапхъэщ «Сыдэпхьэхащ», 
«ГъащIэм и уэрэд», «Джэгум», «Дэнэ 
ущы  хэт?», «Лъагъуныгъэм къегъэзэж», 
«Уэ уогушыIэ», «Мазэу узолъагъу» усэхэр, 
нэгъуэщIхэри. Абыхэм усакIуэм теплъэ-
гъуэ телъыджэхэр къыщегъэщI, лириче-
скэ лIыхъужьым и гурыщIэмрэ и лъагъу-
ныгъэ дахэмкIэрэ зэщIэблэу. Нинэ езым и 
дуней иIэжщ, усакIуэм и псэм и къабза-
гъэм хуэдэу, ар нэхущ, Iэхуитлъэхуитщ, 
нэхъыщ хьэращи, и бжэр дэтхэнэми хузэIу-
хащ». 

Гупсысэ дахэ, дуней еплъыкIэ гъэщIэ-
гъуэн зиIэ бзылъхугъэр нэхъ гъунэгъуу 
зэдгъэцIыхун мурадкIэ, и махуэм ири-
хьэлIэу зыхуэдгъазэри депсэлъащи, къы-
джиIахэр ди гуапэу фи пащхьэ идолъхьэ.

 Нинэ илъэс куэд хъуауэ радиом щри-
хьэкI IэнатIэрщ япэу зи гугъу тщIар.

- ШыщхьэуIу мазэм илъэс 40 ирокъу ра-
диом щылэжьэн зэрыщIэздзэрэ, – жеIэ 

абы. - Си лэжьыгъэ нэхъыщхьэр - програм-
мэхэр зэкIэлъыгъэкIуэнырщ. Радиом 
сызэрыуврэ а IэнатIэм илъэс фIэкIа сри-
мылэжьауэ, Дыкъынэ Хьэмид нэтынхэр 
згъэхьэзырыну, ар схузэфIэкIыну къызэ-
рилъытэр къыщызжиIэм, сытегушхуат. 
Абы щегъэжьауэ си лэжьыгъэ нэхъыщ-
хьэм къыдэкIуэу, журналист лэжьыгъэри 
изохьэкI. Дапщэщи сыщIэхъуэпсырт зэ-
ман сиIэу, гупсэхуу нэтынхэм селэжьыну. 
Иджыри ар зыхэслъхьэ щыIэкъым. СэркIэ 
лъапIэщ къызэдаIуэ цIыхухэр сызэриIэр, 
ахэр нэтынхэм къызэрыпэджэжым сыщо-
гуфIыкI.

- Илъэс 40-м къриубыдэу узыхуэзахэм-
рэ узэпсэлъахэмрэ щыщу уигу къинэ-
жахэм я гугъу уэзгъэщIынут.

- Си насып къихьри, цIыхушхуэхэм, 
лъэпкъым къыхэкIа цIыху цIэрыIуэхэм са-
хуэзащ. Къуныжь Хьэждал, Сыбэч Быхуэ, 
Мысостышхуэ Пщызэбий, Къэбэрдокъуэ 
Борис, Даур Аслъэн, Сосмакъ Валентинэ, 
Къэжэр Пётр сымэ, лъэпкъыр зэрыгушхуэ 
нэгъуэщI цIыху пэрытхэми я макъ, Iуэху 
еплъыкIэ, я гупсысэ ди фондым къы-
зэрыхэзнам куэду сыщогуфIыкI. Сэ гу зы-
лъыстаращи, апхуэдэ цIыху инхэм уаIущIа 
иужькIэ, къарурэ гушхуэныгъэрэ къып-
халъ хьэ. ИтIанэ, нэтыныр къызэрохъулIэ-
нур куэдкIэ уи псэлъэгъум елъытащ. Абы и 
гуп  сысэкIэм, Iуэху еплъыкIэм куэд 
и Iыгъщ. 

- Литературэм, журналистикэм бжьы-
пэр щызыIыгъа цIыху цIэрыIуэ куэдым 
уадэлэжьащ. 

- Нэхъыжь защIэу гуп дахэ сыхэхуат. Гуа-
пэ дыдэу зэхэтащ ди гупыр. Абыхэм нэ-
хъыщIэхэр дафIэлIыкIырт, дадэплъей 
зэпытт. КуэдкIэ къыздэIэпыкъуащ, къыс-
хуэщхьэпащ ахэр. Зэманым зихъуэжащ. 
Иджырей щIалэгъуалэм дэ тхуэдэу нэ-
хъыжьхэм я псалъэ ялъытэу схужыIэну-
къым. Ар зы лъэныкъуэкIэ фIыщ, сыт 
щхьэ кIэ жыпIэмэ, ахэр я зэфIэкIым, 
акъылым къегъэгугъэ. Ауэ псори ищIэу 
къалъху щыIэкъым, ари зыщыбгъэгъупщэ 
хъунукъым.

- Сэ зэрысщIэмкIэ, усэ тхын къы зэры-
щIэбдзэрэ куэд мыщIами, уи Iэдакъэ-
щIэкIхэр щIэх дыдэу цIэрыIуэ хъуащ.

- Иджыри курыт еджапIэм сыщIэсу зы-
гуэрхэр тхын щIэздзат, арщхьэкIэ ахэр ду-
нейм къытезгъэхьакъым. ИужькIэ  сыщы-
тегушхуам, псори зэуэ «къиспхъыжауэ» 
жыпIэ хъунущ. «Мыпхуэдиз щыптхынум 
щхьэ нэхъ пасэу тхэн щIомы дзарэ?» - 
жаIэу къызэхъурджэуахэри щы Iэщ. 

Тхэн зэрыщIэздзари мыращ. Ди уэрэ д-
жыIакIуэхэм ящыщ зыгуэр къызэлъэIуат 
анэм теухуа уэрэд хуэстхыну. Анэм и 
уэрэдыр лъапэ махуэ схуэхъури, абы 
сришэжьауэ сотхэ. Тхэн щыщIэздзам, си 
Iэрытх зыбжанэ Мэремыкъуэ Хъусен хэз-
гъэплъати: «Утхэн хуейщ!» - къызжиIат, хэ-
къузауэ. Анэм теухуа уэрэдкIэ есшэжьа-

ми, япэу дунейм къытехьар гухэлъ уэрэдщ. 
Абы яужь анэм хуэгъэпса уэрэд зыбжанэ 
ст хащ, абыхэм ящыщ зым Къул Амир ма-
къамэ хуитхауэ Хъусин Анзор егъэзащIэ.

- 2004 гъэм тхэн щIэбдзауэ жыпIащ. Уи 
дежкIэ Iуэху гугъуу щыта ар?

- Лейуэ гугъу сыдехьауэ схужыIэнукъым. 
Уэрэд тхыным езым и хабзэ иIэжщ. Пса-
лъэм и хьэтыркIэ, макъамэ хьэзырым пса-
лъэ хуэстхын хуейуэ къыщызатым и деж 
нэхъ къызогугъуэкI. Ауэ макъамэр нэ-
гъуэщI зыгуэркIи сэбэп мэхъу, абы уеда-
Iуэурэ псалъэхэр нэхъыфIу къобл. Зеущэ 
Iэуесрэ сэрэ къыдэдгъэкIа альбомым 
уэрэд 16 итщ (абыхэм я макъамэр зытхари 
зы гъэ защIэри Iэуесщ). А уэрэдхэм я пса-
лъэ хэр псори сысейщ. Макъамэтхым зы-
хуейр къызжиIэри, адрейр сэ сы зэры-
хуейуэ стхащ. 

Си уэрэдхэм я нэхъыбэр зыгъэзащIэр 
Бэрэгъун Марианнэщ. Абыхэм ящыщ 
куэдым макъамэ яхуэзытхар Вэрокъуэ  
Валерэщ. Си уэрэдхэр ягъэзащIэ, Хьэрэ-
дурэ Динэ, Тхьэгъэлэдж Светланэ, Сокъур 
Ольгэ, Хъусин Анзор, Тхьэзэплъ Залинэ 
сымэ, нэгъуэщIхэми.

Ерокъуэ Бишер хэхэс адыгэхэм я макъа-
мэ къысхуихьри, абы седаIуэурэ куэдым 
фIыуэ ялъэгъуа «Адыгэ хэку» уэрэдыр ст-
хауэ щытащ. Ари зыгъэзащIэр Бэрэ-
гъуэнырщ. 

- Сэ зэрысщIэмкIэ, а уэрэдым и хьэ-
тыркIэ Тыркум фрагъэблэгъауэ щытащ. 
Дауэт ар къызэрекIуэкIар? 

- Анкара щыпсэу ди лъэпкъэгъухэм я зэ-
гухьэныгъэм дригъэблэгъат. Хуабжьу си 
гуапэ хъуат абы щыпсэу адыгэхэм ящыщ 
куэд хьэрычэтыщIэу, къэрал Iуэху зэра-
хьэу слъэгъуати. Дыщыпсэуа хьэ щIэ щыр 
Анкара нэхъ ин дыдэу дэтхэм ящыщти, 

абы и унафэщIыр шапсыгъ щIалэт. Дауи, 
нэтын зыбжанэ згъэхьэзырат ахэр хэту. 
Абы щытта концертыр иуха иужь пэ шым 
щIэсхэм сахэплъати, я нэпс къе мыкIуауэ 
зы цIыху яхэттэкъым. Сигъэ нэщ хъеящ 
абы. «Данэм сыхэсми, сыхэ хэсщ» (КIыщо-
къуэ Алим) псалъэхэр сигу къагъэкIыжащ 
абыхэм. ФIыгъуэ иным хэсми, зи хэку 
имысыжыр зеиншэ пэлъы тэщ. «Адыгэ 
 хэку» уэрэдыр Бэрэгъуным игъэ зэщIа 
иужь, сыкъагъэтэджри Iэ гуауэш хуэхэр 
схуаIэтат, дауи, ар гур хэзыгъахъуэ Iуэху-
гъуэщ.

2014 гъэм Сочэ щекIуэкIа Олимп джэ-
гухэм Фырэ Руслан (КъБР-м щэнхабзэм-
кIэ и министру а зэманым щытащ) и фIы-
гъэкIэ Бэрэгъун Марианнэ абы ирагъэбла-
гъэри, «Джэгум» уэрэдыр дахэ дыдэу щи-
гъэзэщIауэ щытащ.

Сэ сызэреплъымкIэ, псалъэми макъа-
мэми зэхуэдэу къалэнышхуэ ягъэзащIэ, 
ауэ псори зэлъытэжар уэрэдыр зыгъэза-
щIэрщ.

- Узэрытхэр, ущытхэр, узыгъатхэр?
- Жэщым, псори зэгъэжу, даущ макъым 

си закъуэ сыкъыхэна иужьщ.
- Уэ узэреплъымкIэ, цIыхухэр нэ-

хъыбэу зэдаIуэр сыт хуэдэ уэрэдхэра?
- Дунейр зэтезыIыгъэр лъагъуныгъэрщ! 

Лъагъуныгъэр унэтIыныгъэ куэду зэто-
пщIыкIыж, ауэ зэпсэгъухэм яку дэлъ лъа-
гъуныгъэращ хэкури, дунейри, цIыхухэри 
фIыуэ уэзыгъэлъагъур. Сэ сызыгъатхэри 
а лъагъуныгъэращ. 

- Уи IэдакъэщIэкIхэм хэбгъэфIыкI уи-
Iэ?

- Бын зэхэгъэж зэрумыщIым хуэдэу, ахэ-
ри зэхэбгъэщхьэхукIыну къезэгъыу къыс-
щыхъуркъым. Ауэ, нэхъ къызэхъулIауэ 
къыс щохъу: «Адыгэ хэку», «Джэгум», 
«Къэ  кIуэж адыгэ», «Шагъдий», «Жэнэт 
щIы  налъэ», «Адэм и уэрэд» «Си 
 фэ еплъщ» уэрэдхэр. Ерокъуэ Бишер 
къэкIуэжауэ: «Си фэеплъщ» уэрэдыр Иор-
даным щыпсэу адыгэ унагъуэ къэс 
къыщIоIукI», - къызжиIати, Iыхьэ лейуэ си 
гуапэ хъуат. Уэрэд къэс езым и гъащIэ 
иIэжщ. Ауэ ар зыгъэзащIэхэм, си пса-
лъэхэм дамэ къатезыгъакIэхэм, иджы ри 
зэ фIыщIэ яхуэсщIыну сыхуейщ.

- Иджыпсту сытым уелэжьрэ?
- Сызэлэжь щыIэщ, ауэ зэкIэ ахэр хэIу-

щIыIу сымыщIмэ нэхъ къэсщтэнущ. 
- Зэи уемыпцIыжу сыт хуэдэ хьэл 

къыбдекIуэкIрэ?
- Сызыпэрыхьэ Iуэхур нэгъэсауэ злэжьы-

ну яужь сит зэпытщ. Ар гугъу сезыгъэхь 
хьэлщ, ауэ сыщогуфIыкIыж апхуэдэу сы-
зэрыщытым.

- ЦIыху насыпыр сытым хэплъагъуэ рэ? 
- УзэхащIыкIыу, уакъыгурыIуэу дунейм 

утетыныр насыпщ. Абы и IуэхукIэ сэ на-
сыпыфIэхэм сащыщщ.

А упщIэм жэуапыфI дыдэ иритащ ди 
лъэпкъым и набдзэ КIыщокъуэ Алим - 
«Насып щIэкъуэныр - арщ насыпыр!» са-
тырымкIэ. 

- Уи лэжьыгъэрэ IэщIагъэкIэ укъэ-
зыцIыху, фIыуэ узылъагъу ди газетеджэ-
хэм сыт хуэдэ псалъэкIэ захуэбгъэзэнт?

- Радио, уэрэд щIемыдэIуэн щхьэусы-
гъуэ ямыIэу псэуну сахуохъуахъуэ. Дамэ 
къыстезыгъакIэри нэхъыбэм сытезыгъэ-
гушхуэри си лэжьыгъэм къыпэджэж 
цIыхухэм я гуапагъэрщ, Тхьэм фIыгъуэр 
къахуищIэ! 

Епсэлъар
ЩОМАХУЭ Залинэщ.

БАГЪЭТЫР Нинэ

СИ ЛЪАПСЭ 

Си пщIантIэу си гъащIэм и жьантIэм,
 МэракIуэу хэссат сэ жыг лантIэ,
 Иджы сыхуозэшыр жыгыщIэм, 
Дыгъуасэм сешэжыр гурыщIэм.
 Си унэу, мы си псэр здэунэм, 
Пхуоплъызыр, ппэжыжьэми, си нэр, 
Сахьыжыр абыхэм си хьэблэм, 
ЩIалэгъуэр Шыхулъагъуэу къыщыблэм. 
ГухэщIым мы си пкъыр еубыдыр,
Щызгъуэткъым ди хадэм си адэр,
Си анэри щIэткъым пщэфIапIэм, 
СопщIыхьыр сэ куэдрэ ди щIапIэм. 
Пытыжкъым си жыгым мэракIуэ, 
Згъуэтыжкъым псэм щыщхэр, солъыхъуэ,
 Ди пщIантIэм, ди хьэблэм гур макIуэ,
 Лъэс лъагъуэр, лъакъуапIэр къелъыхъуэ.

*   *   *
 Хызолъагъуэр уи гуфIэкIэр дыгъэм, 
Хызолъагъуэ сэ уи нитIыр вагъуэм,
 Къыхызохыр сэ гурылъыр лыгъэм,
 Хызоухуанэр лъагъуныгъэр фIыгъуэм. 
Къысхуолыдыр нэ вагъуитIыр жэщым, 
Гур къолъэтыр, зикI ар схуэмыубыд, 
Къысхуолыдыр нэ дахитIыр махуэм,

 Лъэр щIолъэт, гуфIэгъуэм сеубыд.
 Бжьыхьэ пщIащэр лъэгум щIопсэлъыкIыр,
 СыIущащэу пщIыхькIэ сыныпхуокIуэр, 
Си гухэлъым гущIэр къресыкIыр, 
Лъагъуныгъэ нэпсхэр сэ къысфIокIуэр. 
Гугъэ нэхухэр гъащIэм сэ сегъэщIыр, 
Уэсу Iэм къихуарзэр, IэщIоткIухьыр, 
СоутIыпщыж дыгъуасэр, гур дыхэщIу,
 ГупсысэщIэ нобэм сэ къысхуехьыр.

АДЫГЭ ХЭКУ 

Щикъухьащ адыгэр къэрал куэдым, 
ЯфыщIащ «жыг уардэр» щысхь имыIэу,
 Нэхъ къащтат лъэпкъкIуэдыр дэ къытхуэкIуэм, 
Бзэи, хабзи - псори хэкIуэдэжу. 
Зы зэманкIэ узэIэбэкIыжмэ, 
ЩIы IэмыщIэр и хъуржыным илъу,
 Ибгынат Хэкужьыр ди нэхъыжьым, 
Пичми и гур, лъагъуныгъэр изу... 
Тенджызым адэкIэ пшынэр къыщоIурэ,
 Пшыналъэ дахэри си деж къоIус,
 Къысхуобзэрабзэри, си гум зыдещI,
 Лъэпкъым и тхыдэри хабзэри къафэм къыхощ. 
Толъкъун хъыринэурэ макъамэр йощIэрэ, 
Си щIылъэ-анэми сыногупсыс, 
СынодэхащIэури сыпхуогумэщI, 
ФIылъагъуныгъэми уэрэдыр сэ сегъэус. 
Ежьу: Си псэм щызгъафIэурэ

 Мы си гум хэлъ, 
Дыгъэ нэбзийурэ 
Мы щIыгум щепс,
Уэ, си лъэпкъ щыпкъэр, узигухэлъщ,
Уэ, дыгъэпс гуапэурэ си деж къыщепс. 
Си псэм щызгъафIэурэ 
Мы си гум хэлъ, 
Дыгъэ нэбзийурэ 
Мы щIыгум щепс, 
Уэ, си лъэпкъ щыпкъэр, си псэм ухэлъщ, 
Уэ, дыгъэпс гуапэурэ си гум и къуэпс.
Уэсыр къытелъми, бгым пшэ Iэрамэурэ, 
Сэ Iуащхьэмахуэ къызохуэбэкI, 
Щыгур мылылъэми, лъэр нызохус, 
АдрыщI сэламри лъапIэурэ лъэпкъым изох. 
Псэр щыпхуэзэшкIэрэ, уэ узиплъапIэурэ, 
Пшагъуэр токIуэтри, дыгъэр къыкъуокI, 
ЖэщкIэрэ мазэри вагъуэм хосыхь,
Си лъагъуныгъэри гущIэм хамэщI къыщызох.
Ежьу. 
ФIыуэ слъагъу лъахэурэ адэжь щIыналъэмэ, 
Си гур ныпхуеIэурэ си гъащIэр сохь, 
Адыгэ хасэу лъэпкъым и лIыкIуэм,
Псэхэр зэпищIэурэ си гугъэр къысхуегъэнэху. 
Жэнэт къысщыхъуурэ дуней дахащэмэ,
 Дыгъэри мазэри къысхуещIыр тыхь, 
Зы насып вагъуи сэ къысхудокIуэ,
ГурыщIэ къабзэми и фIыгъуэ сэ согъэунэху.
Ежьу. 

ГъащIэм и уэрэдхэр 
КъБР-м щэнхабзэмкIэ щIыхь зиIэ и лэжьакIуэ

Багъэтыр Нинэ нобэ къыщалъхуа махуэщ

Сурэтхэр  Къарей Элинэ  трихащ.

Гъуазджэ

Зэпеуэ

«ТIэкIу укъыкIэрыхуащ, Залинэ, дэ 
ар зэрытлъагъурэ куэд щIащ» - къыз-
жезыIэни щыIэнщ си къалэмыр 
къызыхуэсщтар къыщащIэкIэ. Ар 
иджыблагъэ сызрихьэлIэу сызэплъа, 
Москва щекIуэкIа «Черкес ФМ-м и 
 вагъуэхэр» зи фIэщыгъэ концерт 
инырщ икIи дахащэрщ. Дыщыгъуа-
зэщ КъБР-м щIыхь зиIэ и артист Хьэ-
цей Тимур илъэс зыбжанэ ипэкIэ 
«Черкес FM» зи фIэщыгъэ, дунейм и 
плIанэпэ псоми щызэхах радио къы-
зэрызэIуихам. Абы макъ телъыджэ 
зиIэ артистхэмрэ купщIэ зыщIэлъ 
уэрэдхэмрэ (макъамэхэмрэ) фIэкIа 
къызэримытри бзыщIакъым. АтIэ а 
радиом зи макъ щызэхэтххэм ящыщу 
фIым я нэхъыфIыжхэрат концертым 
лъабжьэ хуэхъуар. 

АДЫГЭ Республикэм уэрэдымрэ 
 къафэмкIэ и «Ислъэмей» къэрал ан-
самблым и артистхэм «Сабиигъуэ жы-
жьэм и ежьухэр» макъамэ телъыджэм-
кIэ къызэIуаха концертышхуэр ирагъэ-
кIуэкIащ режиссёр Гумэ Маринэрэ 
 Урысей телевиденэм и лэжьакIуэ цIэ-
рыIуэ Березин Владимиррэ. Iуэху дахэр 
зи жэрдэмыр, абы и къызэгъэпэща-
кIуэр Хьэцейращ. 

Концертхэмрэ гъэлъэгъуэныгъэхэм-
рэ утетхыхьыныр сфIэтыншкъым, сыту 
жыпIэмэ абыхэм къуат гурыщIэр, уи 
псэм къыщагъэуш гукъыдэжыр, гуш-
хуэныгъэр, нэгъуэщIхэри псалъэкIэ 
къэпIуэтэныр гугъущ. Урысми жиIакъэ: 
«Щэ зэхэпх нэхърэ - зэ плъагъу». Слъэ-
гъуамрэ зэхэсхамрэ лъэныкъуэегъэз 
сщIыныр си мымурадми, и гущIыIу 
къысфIэхъур абы сызэрызэщIиIэтарщ, 
ХьэIупэ ДжэбрэIили жиIауэ, «си щхъуэ-
фэцыр къызэригъэтэджарщ, си щIы-
фэр зэригъэтхытхарщ». Иджы япэу 
 тлъагъуу, зэхэтхыу аракъым артист 

ЩоджэнцIыкIу Алий и цIэр 
зезыхьэ Кэбэрдей къэрал 
драмэ театрым иджыблагъэ 
щрагъэкIуэкIащ тхакIуэ, уса-
кIуэ, журналист Хьэх Сэфар-
бий къызэралъхурэ илъэс 
 85-рэ зэрырикъум теухуа фэ-
еплъ зэпеуэ.

КъБР-м Егъэджэныгъэмрэ 
щIэныгъэмкIэ и министер-
ствэм курыт еджапIэ щIэсхэм 
папщIэ къызэригъэпэща зэ хьэ-
зэхуэм щIыналъэм и къуа жэ-
хэмрэ  къалэхэмрэ ящыщу шко-
лакIуэ 20-м нэблагъэ къы хы хьат.

Лъэпкъ литературэм, журна-
листикэм хэлъхьэныгъэ ин 
хуэзыщIа, илъэс 20-м щIигъу -
кIэ «Шыхулъагъуэ» литературэ 
хасэм и унафэщIу лэжьа Хьэ-
хыр куэдым гъуэгугъэ лъагъуэ 
яхуэхъуащ. Ар езыр къытхэ-
мытыжми, и Iэдакъэ щIэкIхэм и 
IуэхущIафэ дахэм къызэры-
пащэм я щыхьэтщ мы пшы-
хьыр.

Iуэхур жэрдэм ищIу къызэ-
зыгъэпэщар КъБР-м Егъэ джэ-
ныгъэмрэ щIэныгъэмкIэ и ми-
нистерствэм Лъэпкъыбзэхэр 
егъэджынымкIэ и къудамэм и 
унафэщI Мыз Залинэщ. Абы 
зэIущIэр къыщызэIуихым жи-
Iащ Хьэхым игъэлажьэу щыта 
литературэ хасэм езыри зэ-
рыхэтар. Лъэпкъ литературэм, 
тхэным гу хуэзыщIа щIэблэ-

цIэрыIуэхэм я уэрэд жыIэкIэр, атIэми 
ахэр зыр адрейм кIэлъыкIуэу, уардэу 
 за Iыгърэ дахэу хуэпауэ, утыкум къы-
щихьэкIэ, гуфIэгъуэм укъытреIэтыкI. Ар 
дауэ, апхуэдиз къару зыщIэлъ адыгэ 
лъэпкъыр мащIэу, абы къыхэкIыуи 
 гуащIэмащIэу?! Пэжкъым, пэжынкIи 
 Iэмал иIэкъым. 

Москва щыпсэу адыгэхэм я нэхъыжь-
хэм я советым и тхьэмадэ Агъырбэ Юрэ 
къэпсэлъапIэр хуит щыхуащIым жиIащ: 

- Иджыпстурей зэманым, псом хуэ-
мыдэжу дэ нэхъыжьхэр, дыхуэныкъуэщ 
цIыхугъэм, гуапагъэм, лъытэныгъэм. 
Дунейм щынэхъ лъапIэ дыдэр цIыхум и 
псэ хуабагъэращи, ар хыдолъагъуэ 
тфIэфIу дызэдаIуэ цIыхубэ уэрэдхэм, 
лъэр щIэзыгъэкI къафэхэм. Нобэ ди 

 нэгу щIэкIыр абы и зы Iыхьэщи, мы Iуэху 
дахэр зи гукъэкIхэм, хэлIыфIы хьахэм 
дяпэкIи ехъулIэныгъэ яIэну ди гуапэщ. 
Нэхъыжьхэм я советым ди къыху-
еджэныгъэр мыращ: «Дытхьэу сыхэн-
къым, зыри ди жагъуэ тщIынкъым, зы-
ми зыхуэдгъэгусэнкъым, гъащIэр 
фIыуэ тлъагъунщ». Абы дытевгъэт псо-
ри. 

Пшыхьым и япэ дакъикъэхэм къы-
щыщIэдзауэ уи гур зы гуфIэгъуэ гуэ -
рым къыдрешей. Артистхэр къыздрашэ 
 утыкум и дахагъэр, «Черкес FM» ради-
ом и дамыгъэу ягъэувар гъуазджэм 
 хуащIа хэлъхьэныгъэм папщIэ абыхэм 
ящыщхэм зэрыратыр, уэрэд нэщIы-
сахэр, адыгэ лъэпкъыр зыгъэлъапIэ 
псалъэхэр зэригъэщIагъуэр Березиным 

и нэгум къызэрибджыкIыр… куэд мэхъу 
ар. 

Артистхэу Алтан Гюльджан (Тыркум 
щыпсэу ди лъэпкъэгъухэм ящыщщ), 
Третьяк Татьянэ, Каримов Ринат сымэ 
гъэхуауэ адыгэбзэкIэ уэрэд щыжаIэм си 
нэпсыр къысфIекIуащ: иужьреитIыр 
адыгэкъым, ауэ адыгэбзэм и IэфIыр, и 
дахагъэр мыбыхэм зыхащIащ?! Тут            
Заур и макъ лъэщыр-щэ?! Хэщыпы-
хьауэ къыхэха уэрэдхэмрэ ахэр зыгъэ-
защIэ щIалэгъуалэ дахэмрэ сызде-
плъым, «Зэ уадыгэну сыт и уасэ?» пса-
лъэ шэрыуэхэр си гум, си псэм иджыри 
зэ пхыкIащ, концерт къызэгъэпэщыкIэм 
сыт и лъэ ныкъуэкIи хуэIэкIуэлъакIуэ 
цIыхухэм си щхьэр лъагэу сагъэлъагъу-
жащ. 

Пэшым щIэсхэм гулъытэ щхьэхуэ 
 къалэжь. Москва щыпсэухэм я закъуэ-
къым абы зрезыгъэхьэлIар, адыгэхэр 
щыпсэу зэкъуэш республикищми икIа-
хэр мымащIэу щIэст абы, ялъагъум 
хьэщыкъ зэрищIар я нэгум къищу. 
Уэрэд цIэрыIуэхэм дежьууэ, макъамэ 
дахэхэм къэтэджрэ къыдэфэу. Нэ-
хъыжьхэми нэхъыщIэхэми, артистхэми 
абыхэм я гуащIэм дихьэххэми, кон-
цертыр къызэгъэпэщыным хэлIыфIы-
хьахэми Iуэхум гурэ псэкIэ IущIахэми 
фIыщIэшхуэ яхуищIащ Хьэцей Тимур. 
Концертыр зэхуащIыжащ Тхьэбысым 
Умар «Дэ адыгэм ди хабзэр аращ» и 
уэрэд цIэрыIуэмкIэ, пшыхьым хэта ар-
тист псоми зэдыжаIэу. 

«Черкес ФМ-м и вагъуэхэр» концер-
тыр щIэх-щIэхыурэ зэхашэу хабзэ 
 ящIыну къызэгъэпэщакIуэхэм зэраму-
радыр абы щыжаIати, си щхьэкIэ сы-
щыгуфIыкIащ. Апхуэдэ концерт адыгэ-
хэр щыпсэу ди щIыналъэхэми нэгъуэщI 
къэралхэми щыбгъэлъэгъуэну узы-
темыукIытыхьынщ. 

ИСТЭПАН  Залинэ.  

Хьэх  Сэфарбий  и  фэеплъу
щIэм Сэфарбий сэбэп зэрахуэ-
хъуам  теухуауэ къэпсэлъащ 
Мызыр. 

Зэпеуэм и къэпщытакIуэ 
гупым хэтащ КъБР-м и радиом 
и лэжьакIуэ, тхакIуэ Мыз 
Ахьмэд, КъБР-м щIыхь зиIэ и 
артист Тхьэщыгъуей Жаннэ, 
«Илъэсым и егъэджакIуэ» 
 урысейпсо зэпеуэм лъэпкъыб-
зэхэмкIэ Iыхьэм ещанэ увы -
пIэр къыщызыхьа Махуэ Ма-
ринэ (Налшык къалэ дэт курыт 
еджапIэ №33, №1-хэм адыгэб-
зэмрэ литературэмкIэ щре-
гъаджэ), «Япэ итхэм я урысей-
псо зэщIэхъееныгъэм» и щIы-
налъэ къудамэм и аппаратым 
хэт Дзэгъащтэ Азэмэт, «Адыгэ 
псалъэ» газетым и лэжьакIуэ, 
тха кIуэ Къаныкъуэ Анфисэ 
сымэ. 

5 - 11-нэ классхэм щIэс ныб-
жьыщIэхэм артист Iэзагъ къа-
гъэлъагъуэу, зи гугъу ящIыр 
 къазэрыгурыIуэр, псэкIэ зэ-
рызыхащIэр наIуэу, къеджащ 
Хьэх Сэфарбий и IэдакъэщIэкI 
усэ хэмрэ и тхыгъэхэм къыхаха 
пычыгъуэхэмрэ. А цIыкIухэм 
уахэплъэныр гухэхъуэт. Адыгэ 
щIэблэм я анэдэлъхубзэр Iум-

пэм ящIу, абыкIэ мыпсалъэу 
жызыIэхэм езгъэлъэгъуарэт 
мыхэр. Ахэр абы ирипсалъэ 
 къудейкъым, атIэ ирогупсысэ, 
ироджэгу, иропагэ. Ар иплъа-
гъуэрт дэтхэнэми и нэгум. 
Лъэпкъ насыпыр къыщежьэр 
щIэблэм и дежмэ, адыгэр 
 дынасыпыфIэщ. А цIыкIухэм 
къахэкIащ Сэфарбий усэ хузэ-
хэзылъхьахэри и Iэдакъэ щIэкI-
хэм папщIэ псалъэ гуапэ ху жы-
зыIахэри. Псэуху щIэблэр зыу-
нэтIу къэгъуэгурыкIуа Хьэ хыр 
абыхэм яхэплъэну куэд нэхърэ 
нэхъыфIти. 

- Зэпеуэм хэта ныбжьыщIэхэм 
япэ увыпIэр зыхуэмыфащэ 
яхэткъым, ахэр къыхаха пы-
чыгъуэхэм, усэхэм гур хагъа-
хъуэу къеджащ, - жиIащ Мыз 
Залинэ. Абы и псалъэхэм пи-
щэу егъэджакIуэхэм фIыщIэ 
псалъэкIэ захуигъэзащ Махуэ 
Маринэ. 

Зэпеуэм хэтахэр ныбжькIэ 
гуэшауэ щытати, 5 - 8-нэ 
классхэм щIэсхэм я деж япэ 
увыпIэр  Пекъу Къантемыр 
къыщихьащ (Шэджэм ЕтIуанэ 
дэт курыт еджапIэ, 8-нэ класс), 
етIуанэ увыпIэр  Бэгъуэт Му-

хьэмэдрэ (Шэджэм дэт курыт 
еджапIэ, 5-нэ класс) Багъэтыр 
Зурианэрэ (Къубэ-Тэбэ къуа жэ 
дэт курыт еджапIэ №1, 6-нэ 
класс) зэхуагуэшащ, ещанэ 
увыпIэр КIущ  Да нитэрэ (Ар- 
уан къуажэм дэт курыт еджа-
пIэ, 6-нэ класс)  Сэхъурокъуэ 
Лянэрэ (Старэ Шэ рэдж дэт 
курыт еджапIэ №1, 5-нэ класс) 
хуагъэфэщащ. Нэхъыжь клас-
с хэм ще джэхэм я зэпеуэм япэ 
щы хъуащ Кушмэзокъуэ Лянэ 
(Дыгулыбгъуей дэт курыт 
еджапIэ №9, 10-нэ класс), ет I-
уа нэр Нэгъуей Элинэщ (Прох-
ладнэ къалэ дэт лицей №3, 
9-нэ класс), ещанэ хъуар Хьэ-
гъэс Данэщ (Пла новскэ къуа-
жэ дэт курыт еджапIэ №2, 10-
нэ класс). 

- Дэ фIыуэ тлъагъуу диIа Хьэх 
Сэфарбий теухуа пшыхьым ди 
гуапэу дыхэтащ, - жиIащ Дзэ-
гъащтэ Азэмэт псалъэ щра-
тым. - НэхъыжьыфIу, адэ пэ-
лъытэу къытщхьэщытащ ар. 
 ГушыIэр и Iэпэгъут, ауэ щыхъу-
кIи, абы и гушыIэм щIагъыбзэ 
дахэ щIэлът. ТхакIуэм дежкIэ 
нэхъыщхьэр  и IэдакъэщIэкIхэр 
щIэблэм къащтэнырщ. Бы дэу 

си фIэщ мэхъу Хьэхым и тхы-
гъэхэм я щIэупщIэр кIуэ  пэтми 
нэхъ ин хъуну, щIэныгъэ лэжьы-
гъэ куэд траухуэну. «КъатIыху 
си лъабжьэр сохъу нэхъ ин!» - 
Сэфарбий и усэм хэт а сатырым 
хуэдэу, и тхыгъэхэр яджыху 
абыхэм я куууагъыр  нэхъыфIу 
къыдгурыIуэну къы золъытэ.

- «Шыхулъагъуэ» литературэ 
хасэм хэтахэм ящыщу Хьэхым 
гъуэгу тримыгъэуварэ ар «зы-
кIэщIэрымыIарэ» къытхэт-
къым, - жеIэ Къаныкъуэ Ан-
фисэ. - НыбжьыщIэ цIыкIухэм 
мы зэIущIэр лъапэ махуэ 
 яхуэхъуну, абы и фIыгъэкIэ 
лъэпкъ литературэм, усыгъэм 
нэхъыбэу дихьэхыну сахуо-
хъуахъуэ. Ахэр зыгъэхьэзыра 
егъэджакIуэхэм я фIыщIэр 
дгъэкIуэдынкIэ Iэмал иIэкъым. 
Анэдэлъхубзэр щытIэщIэху зэ-
маным мыпхуэдэ щIэблэ 
уахэплъэныр гухэхъуэщ. Фе-
фIэ кIуэну! - захуигъэзащ Ан-
фисэ къызэхуэсахэм.

Зэпеуэм хэтахэмрэ абыхэм я 
егъэджакIуэхэмрэ щIыхь, фIы-
щIэ тхылъхэмрэ фэеплъ сау-
гъэтхэмрэ иратащ. 

«Шыхулъагъуэ» литературэ 
хасэм хэтхэр тыгъэ щхьэхуэкIэ 
яхуэупсащ я усэ къеджэкIэкIэ 
езыхэм ягу нэхъ ирихьа ныб-
жьыщIэхэм.

ЩОМАХУЭ  Залинэ.



Псалъэзэблэдз

Лы гъэгъупцIам къыхэщIыкIа 
лыцIыкIулыбжьэ, шыпс щIэту

Сыт  щыуагъэхэм  яхузэфIэкIыр?

ХьэщIэм насып къыдокIуэ

Дадэ нэху

Хъуэжэ
и бзаджагъэр

Накъыгъэм и 27-м ди газетым тета 
псалъэзэблэдзым и жэуапхэр:

ЕкIуэкIыу: 1. Балъкъ. 5. Чысэ. 7. Медан. 
8. Мусэ. 9. Тхьэв. 11. Зей. 12. Ажэ. 13. Къэб. 
14. Есэп. 17. КIанэ. 19. ЩIыунэ. 20. Хъурей. 
21. Хъыщт. 

Къехыу: 1. Арму. 3. Къамэ. 4. Хъыдан-
жэрумэ. 5. Чынт. 6. Собэ. 8. Мазае. 10. Ваб-
дзэ. 15. Сокъур. 16. ПщIий. 17. КIэпхъ. 18. 
Нэхущ. 

ГуфIэгъуэрэ гуIэгъуэрэ зэпылъщ.
ГъащIэр гъуэрыгъуэ шэнтщ.
Джэд нэхърэ джэдыкIэ нэхъ Iущщ.
ЗэмыщхьитI зэрихьэлIэркъым.
МафIэм и гъунэгъу лыр мажьэ.
Мыгъуащэрэ щымыуэрэ щыIэкъым.
Псым хэлъ мывитIрэ пэт зонтIэIу.
Уи насып зыхэлъыр хым хэлъми къыхэкIынщ.
Хабзэр убзэнкъым, акъылыр къалэнкъым.
ЩIэщхъу зыщIэ къыщIэкIуэркъым.
ХьэщIэм насып къыдокIуэ.
Зы пцIым пэжищэ егъэулъий.
Пхуэмыфащэ щауэгъу умыщI.
Унэм зыщыгъаси, хасэм яхыхьэ.
ФIы зыхуэпщIэм йомыхъуэныж.

Былымыл гъэгъупцIар г 8 - 10 хъу тыкъыр цIыкIуурэ яупщIа-
тэ, псы хуабэкIэ ятхьэщI, шыуаным иралъхьэ, псы щIыIэ щIа-
кIэ, зэ къытрагъэкъуалъэ, мафIэр цIыкIу ящIри шыуа-
ныщхьэр тепIауэ дакъикъэ 30 - 35-кIэ ягъавэ, тхъурымбэри 
къытрахыурэ. Абы иужькIэ лым къыщIэна лэпсыр щIа-
гъэжри, нэгъуэщI хьэкъущыкъум иракIэ. 

Шыуаным къина лым тхъу халъхьэ, мафIэм трагъэувэжри 
чым чыркIэ зэIащIэурэ дакъикъи 2 - 3-кIэ ягъажьэ. Бжьы-
ныщхьэ упщIэта, шыбжий сыр хьэжа, гуэдз хьэжыгъэ 
ухуэнщIа хакIутэ, зэIащIэурэ дакъикъи 3 - 4-кIэ ягъажьэ. 
ИтIанэ мафIэр цIыкIу ящI, лэпс къыщIагъэжар хакIэжри, 
зэIащIэурэ дакъикъи 3 - 4-кIэ трагъэт. АдэкIэ шатэ халъхьэри, 
хьэзыр хъуху, дакъикъи 5 - 6-кIэ, аргуэру ягъажьэ. 

Лыбжьэр щащIкIэ лэпсыр шыугъэIуэмэ, ар къыщIагъэжри 
зэ щыщхъу хъуху псывэ щIакIэ. Пщтыру яшх, пIастэ, щIакхъуэ, 
лэкъум, мэжаджэ, чыржын и гъусэу.

Халъхьэхэр (зы цIыху Iыхьэ): лы гъэгъупцIауэ - г 200, псыуэ 
- г 690-рэ, тхъууэ - г 40, гуэдз хьэжыгъэу - г 10, бжьын укъэб-
зауэ - г 5, лэпсу - г 260-рэ, шатэу - г 50, шыбжийуэ - узыхуейм 
хуэдиз.

КЪУБАТИЙ Борис.

Ди еджапIэм и щIыбагъымкIэ топджэ-
гупIэ ин иIэщ. Абы и хъуреягъкIэ жыг са-
тырхэр дахэу щагъэкIащ. Лъэс зекIуапIи 
мывэ джафэкIэ ящIауэ кIуэцIрокI. Жыгей 
мэз цIыкIум хуэдэщ, зыщыбгъэпсэхуну, 
къыщыпкIухьыну тхъэжыгъуэщ. Iуащхьэ 
щхьэгуэм сыдэкIуеяуэ къызолъагъу, лъа-
гъуэм тету зы дадэ, нану къызэрырашэкI гу 
цIыкIуи иIыгъыу кърикIуэу. НыбжьыфI зиIэ 
дадэ зэщIэкъуа, быдэу ету зытедза джанэ-
гъуэншэдж щыгъым зы упIышкIугъи 
имыIэу, хужьыбзэу тхъуа и щхьэц щабэри 
дахэу ежьэкIауэ. Гъунэгъу къыщыхъум, гу-
фIэжу гу цIыкIум ис нану дыгъэм сыIуп-
лъащ. Илъэсым щIигъуами арагъэнт. 
Джэгуу, езым и уэрэд къришу илът ар гу 
цIыкIум. Схуэмышэчу сыщыгуфIыкIащ. 
Мы цIыхуи сыкъимыщIу, и нэ цIыкIухэр 
къысхуипIытIурэ нэхъри къызэролэ дзадзу 
нэхур. Зи къудамаблэм пыт тхьэмпэш-
хуэхэмкIэ жьауэ зыщI жыгышхуэм деж 
къэу выIащ дадэр. Шэнт лъахъшэ зэкIуэ-
цIылъыр гу лъабжьэм къыщIихри игъэу-
ващ. Нанур къищтэри епсалъэурэ и куэ-
щIым иригъэтIысхьащ. И щIэлъыныр зри-
хъуэкIри икIи игъэшхащ. Дадэр мыувыIэу 
нанум еубзэрабзэрт. Ауэрэ и бзэрабзэр гу-
щэкъу уэрэдым хуэкIуащ. Куэд щIауэ 
апхуэдэу псэм ехуэбылIэу нану уэрэд зэхэс-
хатэкъым.

Дэгызэу щыта цIыхубз дахэшхуэхэу хъы-
барыжьхэм къыхэщыжхэр сигу къигъэкIы-
жащ «Си нэм и щIасэ, си псэм и хъуахуэ, 
дыщэ зэрылэу дэ къыдита, фом я нэхъ 
IэфIурэ, дызыгъэгушхуэурэ, ди щIалэ кIа-
сэурэ Тхьэм къыдипэса...» Апхуэдиз лъа-
гъуныгъэ хэлъу дадэм а едзыгъуэр жиIэр-
ти, си нэпсхэр схуэмыубыду къысфIежэ-
хащ. ГъащIэр пхуэзыгъэхуабэр - адэ-анэ, 
нэхъыжь уи жьэгум дэсыхущ, абы  я IэфIыр 
зыхэзыщIа нанухэм я псэр, я гур щызу, 
цIыху ныкъуэу замыбжыжу дунейм теты-
нущ.

- Мыр си къуэрылъху еплIанэщ, - жеIэ 
дадэм, и нэ жан цIыкIухэмкIэ къызэплъу-
рэ. - Псори си  Iэгум испIыкIащ. Си щхьэ-
гъусэр пасэу скIэрыхуащ. Зы къуэ закъуэ 
си Iэу аращи, къулыкъущIэщ, хущIыхьэр-
къым. СхузэфIэкIымкIэ зыщIызогъакъуэ. 
Си нысэр нысэфIщ, гуапэщ, гулъытэ къыс-
хуещI, дауэ абы сызэрыдэмыIэпыкъунур!

Нанур жеят. И шэнт цIыкIур къищтэжри 
дадэр ежьэжащ хуэмурэ.

Щхьэщэ пхузощI, дадэ дахэ. Яхуэпсэу уэ 
куэдрэ уи бынхэм. Уэ ураIэху, абыхэм я ду-
нейщ, я насыпщ.

БАГЪ Марьям.

ЕкIуэкIыу: 1. … зы мэл щыщIэмэ, мэл щэ ны-
къуэщ. 3. Нэд мыкъу уврэ, нэд … зигъэщхърэ?  
4. Фыз быдэ … хьэлэлщ.  5. Пщащэ гъум … и 
щIасэщ.  6. … бгъалIэри лIэркъым, … бгъатхъэ-
ри тхъэркъым.  7. … зыгъэдэIуэфыр … я уасэщ. 
8. Уи фыз лIамэ, уи щIэлъэныкъуэр … . 9. ФэкIэ 
щIалэрэ … лIыуэ. 10. … и напэщ, кхъуэр и па-
щIэщ.  11. ЩIалэ фIыцIэ …, ахъшэ фIыцIэ гу-
фIа кIэ. 12. Набдзэ … фIэщIурэ нэр ирищIащ.  
14. Къоуэм уемыуэжмэ, … пфIэту укъищIэр-
къым. 15. Былымыр зейм …, хьэрэмщ. 16. … ма-
хуэ Iумахуэщ.  17. … илъагъу … ещIэж. 18. Узы-
гъэгугъэрэ уи … .

Къехыу: 1.  Бжьэ … зи куэдым и жьантIэ де-
гъэувэ. 2. Бжьыхьэ жэщ щэрэ … . 8. … щхьэкIэ, 
нэщIщ, жьыщIэн щхьэкIэ, фIейщ.  13. Я нэхъы-
кIэм гухъу накIэр … .  14. ЦIыхуфI и … хьэзырщ.

Зэхэзылъхьар БИЦУ Жаннэщ.

ГъукIэгъэсэну Хъуэжэ здэ-
щыIэ кIыщым зы пщэдджыжь 
гуэрым гъукIэр фо сы хьэныфI 
иIыгъыу къыщIыхьащ. Фор 
 Хъуэжэ зэрилъэгъуар зи гуапэ 
мыхъуа гъукIэм пцIы иупсащ:

- Мы фом щхъухь хэлъщ, 
у мышх, уигъэлIэнщ. Сэ IуэхукIэ 
сожьэ, шэджагъуэ нэужьым сы-
къэсыжынщ. Мо джыдэр хьэ-
зыр хъуащи, ефэндыр къа-
кIуэмэ, етыж.

Хъуэжэ и гурыIупсыр ири-
гъэнэха мыхъумэ, зыри пидзы-
жакъым. ГъукIэми куэдрэ зи-
мыIэжьэу щIэкIащ. Хъуэжэ сыт 
хуэдэ Iуэху къримыгъажьэми, и 
нэр фомкIэ фIэкIуэрт. Хуэ-
мышэчыжыххэ щыхъум, ефэн-
дым и джыдэр щIакхъуэкIэ 
 ихъуэжри, ар хигъауэурэ фо 
сыхьэныр ишхащ.

ГъукIэр къэкIуэжри, зип-
лъыхьмэ, джыдэр илъэгъужыр-
къым.

- Ефэндым и джыдэр епты-
жа?

- УзэрыщIэкIыу сыIурихри, 
 тIэ кIу сыжеящ. Сыкъэушмэ, 
джы дэр бгъуэтмэ къащтэ. 
«Сыу нэхъужащ, зызгъэлIэ-
жынщ», - жысIэри щхъухь зы-
хэлъ фор зэрыщыту сшхащ. 
Ауэ, итIани, иджыри къэс сып-
сэущи, согъэщIагъуэ!

Ущалъхуа щIыпIэр 
Дэ тщыщ дэтхэнэми мы уафэшхуэм и щIагъым щиIэщ зы-

ми пимыщI, къыщалъхуа, и бынжэр щыпаупщIа щIыпIэ. А 
щIы кIапэр, иужькIэ дэнэ дыщымыIами, ди гум имыхуу илъщ.

Зэи жумыIэ, уигу къыумыгъэкIыххэ ар къыумыдзэу, зумыпэ-
су, уэ фIыуэ плъагъур дуней иныр  ара хуэдэу. Дунейр фIыуэ 
щыпхуэлъагъунур гъащIэм и сэламыр япэу къущиха щIы кIа-
пэр фIыуэ щыплъагъум дежщ. Ар пщыгъупщамэ, дуне-
ишхуэм утегъуэщыхьауэ утету аращ.

Уи нэхэр
Вагъуэхэм куэдрэ сыщеплъкIэ, ахэр уи нэхэм ещхь хъууэ 

хуо жьэ. Сэ абыхэм си щхьэр яхузощI. Ауэ ахэр щымщ. Гу къы-
слъатэркъым. ЩIыIэу къыщоцIу я вагъуэ лъагапIэм. ИкIи сэ 
шэч къытесхьэркъым: ахэр уи нэхэращ.

ГУРУНЦ Леонид, ермэлы тхакIуэ 

ЗэзыдзэкIар КЪАГЪЫРМЭС Борисщ.

Хэку зауэшхуэм и зэманым хахуагъэ ин къигъэлъагъуэу 
зэрыпхъуакIуэ фашистхэм езэуа белорус партизанхэм 
ящыщщ Чуклай Иван. Абы бийхэм я бронемафIэгур икъу-
тащ, и командирыр уIэгъэ хьэлъэ хъуауэ зэуапIэ губгъуэм 
 кърихыжащ, гупым и комиссарыр къригъэлу, лIыхъужьыгъэ 
зрихьауэ езыр зэхэуэм хэкIуэдащ. 

ЛIыхъужьыгъэ къигъэлъэгъуахэм папщIэ абы и цIэр от-
рядым фIащат. Ауэ къыдэзэуа псоми телъыджэ ящыхъуат 
орден зратахэм и цIэр зэрыхэмытыр икIи зауэ нэужьым а 
Iуэхур зэрахуэу щIадзащ. Иван къыдэзэуахэм ящыщ зым   гу 
лъитащ орден зратахэм Гуклай унэцIэ зэрыхэтым, ар зэри-
хьэу белорус партизанхэм зы цIыхуи яхэтакъым. Арати, зэха-
гъэкIыу щIадзэри, лIыгъэ зэрахьам папщIэ дамыгъэ къраты-
ну къыщагъэлъагъуэ тхыгъэм, ар тезыдзэр щыуэри, хьэрф 
«Ч»-м и пIэкIэ «Г» тридзауэ къыщIэкIащ. Сытми, илъэс бжы-
гъэ дэкIауэ, жьы хъуа анэм и къуэ Чуклай Иван зэрихьа лIы-
хъужьыгъэхэм папщIэ къыхуагъэфэща орденри иратыжри, 
пенси хуагъэувыжащ.

СурэтыщI  ныбжьыщIэхэм  
я  IэдакъэщIэкIхэр

Футбол

Гъэлъэгъуэныгъэхэр

Сабийхэм я дунейпсо махуэм, 
мэкъуауэгъуэм и 1-м, Ткаченкэ 
Андрей и цIэр зезыхьэ музейм 
къыщызэIуахащ сурэт щIыным-
кIэ Кавказ Ищхъэрэм и XV зэпе-
уэр. 

ЗЭХЬЭЗЭХУЭМ гъэ къэс нэхъ-
ри зэрызиубгъум и щыхьэту, Кав-
каз Ищхъэрэм и щIыналъэхэм ис 
сабийхэм я лэжьыгъи 100 хагъэ-
хьащ музейм щагъэлъагъуэхэм. 

КъБР-м ЩэнхабзэмкIэ и ми-
нистерствэм художественнэ 
егъэ джэныгъэмкIэ и Методикэ 
центрым и унафэщI Бэрбэч Бес-
лъэн зэIущIэ гуапэр къыщызэIуи-
хым къыхигъэщащ художник 
ныбжьыщIэхэр зэпымыууэ зэ-

«Пятница» телеканалым щекIуэкI «Псом нэхърэ нэхъ 
Iущ» нэтыным хэтащ Налшык щыщ Щэрдан Рэмэзан.

НЭТЫНЫМ щIэныгъэрэ жанагъкIэ щызэпоуэ илъэси 6-14 
зи ныбжь цIыкIухэр. Абы къыщахутэ политикэм, ментальнэ 
арифметикэм, программированэм, шахматхэм, нэгъуэщI 
куэдми дихьэх ныбжьыщIэхэм я щIэныгъэр.

 Илъэс 13 зи ныбжь ди щIалэ цIыкIум псом нэхърэ нэхъ Iущу 
зыкъыщигъэлъэгъуащ нэтынхэм ящыщ зым. Абы пэжу, 
псынщIэу, губзыгъэу итащ и жэуапхэр икIи псом нэхърэ нэ-
хъыбэ балл зэхуихьэсащ. Рэмэзан инженер хъуну и хъуэпса-
пIэщ, щIыуэпсыр фIыуэ елъагъу. 

ГЪУЭТ Синэ. 

Мыгъэрей зэхьэзэхуэхэм я 
ещанэ шыгъэжэгъуэр Налшык 
и ипподромым щызэхэтащ. 
Щыгъуазэ фыхуэтщIынщ абы 
кърикIуахэм.

ГУАПЭ зэрытщыхъуащи, мы 
гъэм хуэдэу, япэ шыгъэжэ-
гъуищым апхуэдиз цIыху еплъы-
ну зэи къекIуэлIакъым. Бжыгъэ-
хэм кIэлъыплъхэм къызэрыджа-
IамкIэ, ар цIыху минипщIым 
 щIегъу. ИтIанэ, илъэсищкIэ 
 зэ пы уауэ, адыгэшхэри къы зэ-
дагъэжащ. Ар къыщыхъуар сы-
хьэтиплIхэм дежми, иужь дыдэ 
зэпеуэгъуэу щытми, мы спорт 
лIэу жьыгъуэм дихьэххэр те-
пыIафIэу пэплъащ, апхуэдизкIэ 
хуэзэшат мыпхуэдэ Iуэхугъуэми. 
Ар щыхьэт тохъуэ ди лъахэгъухэм 
адыгэшым, шыгъажэм хуаIэ лъа-
гъуныгъэр зэрыкуум. Апхуэдэу, 
къызэдагъэжахэм я ныбжьыр 
илъэ сищ нэхърэ нэхъ мащIэтэ-
къым, я бжыгъэр 11 хъурт. 

ИтIанэ мы зэпеуэм, метр 1600-
рэ хъум, Кавказ Ищхъэрэмрэ 
Кавказ Ипщэмрэ я «Урысей ип-
подромхэр» АО-м и жэрдэмкIэ, 
къыщыжащ Сэкрэк Заур и Кара-
баирыр. Ар фэеплъ хуащIащ 
Кавказ зауэм хэкIуэда адыгэхэм. 
Шухэм псоми адыгэ фащэ ящы-
гъащ. ШыгъэжапIэм и унафэ-
щIым ейр къыщылыдыкIыу 
хужьт. Мы къэжэгъуэм, и заво-
дым къыбгъэдэкIыу абы игъэува 
ахъшэ саугъэтыр сом мини 100 
хъурт. Ар къэзыхьар Гелиос 
шырщ. Абы тесар Борсэ Сэ лимщ. 
Саугъэтыр текIуахэм езытар Ду-
нейпсо Адыгэ Хасэм и тхьэмадэ 
Сэхъурокъуэ Хьэутийщ.

Иджы адрей зэпеуэхэм, зэры-
зэ кIэлъыкIуэм хуэдэу, дакъытеу-
выIэнщ.

Япэу, илъэситI зи ныбжь шы 
лъэпкъыфI зэмылIэужьыгъуэ хэр 
метр 1000 зи кIыхьагъ гъуэгуанэм 
къыщызэдэжахэщ, Ростов и шы-
гъэжапIэм и саугъэтым щIэбэну 
ТекIуэныгъэ къэзыхьар Сэкрэк 

Заур и Баккарат Роуджырщ. Абы 
и гъэсакIуэщ Бахъуэ Мухьэмэд. 
Тесар япэ категорие зиIэ шууей 
Щоджэн Iэдэмщ. Мы зэхьэзэ-
хуэр, ипэм къыщыщIэдзауэ икIэм 
нэсыху, апхуэдизкIэ зэры хэгъэ-
зыхьу, гуащIэу екIуэкIати, япэ 
увыпIэр къэзыхьар адрейхэм 
зэрефIэкIар бжьизкIэщ. Абы къи-
гъэлъэгъуащ Урысейм къыща-
гъэхъуа шы лъэпкъхэр етIуа нэу 
къэса ирланд щылъхум зэ-
рефIэкIыр.

КъыкIэлъыкIуэу ирагъэкIуэкIа 
зэ дэжэгъуитIри куэдым мыхьэнэ 
хэха зратхэм ящыщт. Илъэсищ зи 
ныбжь хьэ рыпышхэмкIэ метр 

1600-м къы щы зэдэжахэм зэ-
кIэлъхьэужьу, еща нэу текIуэны-
гъэ къыщы зыхьар Талащенкэ 
Юрэ и шырщ. Абы и гъэсакIуэр 
Михайлук Василийщ. Къэзыгъэ-
жар мастер- шууей Тихонов 
Юрэщ.

Саугъэту сом мин 300 ща-
гъэджэгуа зэдэжэм нэхъ 
лъэпкъыфIхэу ших щызэпеуащ. 
Ди дэщIакIуэхэр щыгугъами, абы 
щытекIуакъым «Эльбрус» клу-
бым и Аксессыр. Ар етхуанэу къэ-
сауэ аращ. Бжьы пэр зыубыдар 
Лайткон американ шырщ. Зейр 
Новомарьевскэ  мэкъумэш фер-
мэрщ.

Метр 1800-м къыщыжахэми, 
дызэрыщыгугъам хуэдэу, Мам-
хэгъ Астемыр и Багдарэр 
щытекIуа къым. Псом нэхърэ 
 нэхъ жэру къыщIэкIар Бабуев Ти-
мур и шырщ. Шууейуэ щытар 
Щоджэн Iэдэмщ.

Зыми хуигъэфэщакъым зи 
ныбжь хэкIуэта Акцент къигъэ-
хъуар. Иужь зэманым ехъулIэны-
гъэшхуэ имыIэжу къекIуэкIыурэ, 
гъэсакIуэ цIэрыIуэ Алокъуэ Ас-
лъэнджэрийрэ япэ категорие зиIэ 
шууей Шыкъ Астемыррэ я Iэ-
мыщIэ ихуэри, абы хъарзынэу 
зыкъиIэтыжащ, мы къэжэгъуэми 
щытекIуащ. Ар умыгъэщIэгъуэну 

гугъущ, къызэдэжахэм я лъэ-
кIыныгъэр къэплъытэмэ.

КилометритI зи кIыхьагъ гъуэ-
гуанэм къыщызэдэжа, илъэсищ 
зы ныбжь шипщIым нэхъапэкIэ 
ехъулIэныгъэшхуэ зиIа яхэттэ-
къым. Мыхэр мастер-гъэсакIуэ 
Хьэмыз Руслан и щIыхькIэ 
къызэдэжащ. Шыгъэжэгъуэ ма-
хуэр къызэрекIуэкIам къыщ хьэ-
щыкIакъым мыри. Ямыгугъауэ 
Салмахажиев Назарбэч иш Шун-
гитыр псоми ящхьэщыжащ. Зы-
гъэхьэзырар ПщыукI Амирщ. Ар 
къэзыгъэжа Сыжажэ Руслани и 
тренерщ.

Дзэм езым и фIэфIыныгъэкIэ 
къулыкъу щищIэу, Украинэм ще-
кIуэкI зауэм хэкIуадэу «Урысейм 
и ЛIыхъужь» цIэ лъапIэр зрата 
Аршинов Николай фэеплъ хуа-
щIа къызэдэжэм нэхъ лъэп-
къыфIу къалъытэ шипщIым, 
 нэхъ ныбжь зиIэхэм, метр 2000 
зэпачащ. Мыб дежми дэщIа-
кIуэхэм ягугъа, ДыщэкI Хьэжму-
рат и Ультиматумыракъым текIуэ-
ныгъэ къэ зыхьар, атIэ франджы 
шы лъэп къыгъуэ Биг Брайтщ. Ар 
зейр мастер-тренер Кантакузин 
Максутщ, тесар мастер-шууей 
Иванской Александрщ. 

Урысейм къыщагъэхъуа, илъэ-
сищ зи ныбжь шы лъэпкъы-
гъуэфIхэу пщIы Украинэм щыза-
уэ ди лIыхъужьхэм я щIыхькIэ 
ягъэува саугъэтым щIэбэнащ. 
Ахэр къыщызэдэжащ метр 1800-
рэ зи кIыхьагъ гъуэгуанэм. Гугъу 
дехьами, хуэфащэу абы бжьыпэр 
щызыубыдар Сэкрэк Заур и пцIэ-
гъуэплъ Альфаизщ. 

Зи чэзу шыгъэжэгъуэр мэ-
къуауэгъуэм и 17-м зэхэтынущ.

 ШАФИЙ  Аслъэн.

рылажьэр, я зэфIэкIым зэрыха-
гъахъуэр, Ткаченкэ Андрей и 
цIэкIэ къызэрагъэпэща зэхьэ-
зэхуэм къагъэхьа сурэтхэмкIи ар 
зэрынэрылъагъур. 

- ЕгъэджакIуэхэмрэ унэтIа кIуэ-
хэмрэ я илъэсым къызэрагъэпэ-
ща зэпеуэм мыхьэнэшхуэ иIэщ. 
Ткаченкэ Андрей егъэджакIуэ, 
гъэсакIуэ Iэзэу, а IэщIагъэм и 
щапхъэу щытащ. Къэбэрдей-
Балъ къэрым и щэнхабзэмрэ 
 гъуазджэмрэ хэлъхьэныгъэ ин 
хуищIащ, ди республикэм и цIэр 
ди къэралми хамэ къэралхэми 
щызыгъэIуа сурэ тыщI куэд игъэ-
сащ, - жиIащ  КъБР-м щэнхаб-
зэмкIэ и минист рым и къуэдзэ 
Карчаевэ Iэминэ. 

КъБР-м и Iэтащхьэм и чэн-
джэщэгъу Уянаевэ Iэминат су-
рэтыщI ныбжьыщIэхэм захуигъэ-
защ цIыхубэр зэрыгушхуэн ехъу-
лIэныгъэхэр яIэну, ди щIыналъэр 
щIыпIэ жыжьэхэм щагъэIуну. Са-
бийхэм я зэфIэкIхэр къызы-
къуахынымкIэ ядэIэпыкъу я адэ-
анэ хэмрэ егъэджакIуэхэмрэ фIы-
щIэ яхуищIащ. 

Налшык округым и Чристэн 
члисэхэм я благочиннэ Бобылев 
Валентин жиIащ зэпеуэм и щIыб 
лэжьыгъэшхуэ зэры дэлъыр. Абы 
ныбжьыщIэхэм захуигъэзащ 
къы зыхэкIа лъэп къым, я щIына-
лъэм хуэщ хьэпэу, хуэпэжу къэ-
хъу ну.

Мэздэгу къалэм и художест-
веннэ школым и унафэщI Лобко-
вэ Наталье къыхигъэщащ илъэ-
сипщIым щIигъуауэ я гъэсэнхэр 
мы зэпеуэм я зэфIэкI зэрыще-
плъыжыр, абы и фIыгъэкIэ я Iэ-
загъэм зэрыхагъахъуэр. Наталье 
къызэгъэпэщакIуэхэмрэ къэп-
щы такIуэхэмрэ фIыщIэ яхуи-
щIащ.

Зэхьэзэхуэм щытекIуахэм я цIэ 
абдеж къыщраIуащ икIи ща-
гъэлъэпIащ. КъыжыIапхъэщ, мы 
гъэм абы иджыри IуэхугъуитI зэ-
рыхагъэхьар: композитор цIэ-
рыIуэ Рахманинов Сергей илъэси 
150-рэ зэрырикъумрэ зи узынша-
гъэм къимыхь сабийхэм я зэ-
фIэкIхэр къагъэнэIуэным теуху-
амрэ. Ткаченкэ Андрей ипхъу Ма-
ринэ КъБР-м и Iэтащхьэм, 
 ЩэнхабзэмкIэ министерствэм, 
зэ пеуэр къызэзыгъэпэщахэм 
фIы  щIэ яхуищIащ.

Илъэс 15 хъуащ мы зэпеуэр зэ-
раублэрэ. ЗэрыгурыIуэгъуэщи, 
ар щхьэпэщ Кавказ Ищхъэрэм и 
хэгъэгухэм  щыпсэухэр зэры-
цIыхунымкIэ, ныбжьыщIэхэм я  
Iэзагъэм хэгъэхъуэнымкIэ,  ныб-
жьэгъу зэхуэхъунымкIэ. 

ТЕКIУЖЬ  Заретэ.

Урысей Федерацэм футболымкIэ 
и етIуанэ лигэ. Япэ гуп.

КIэух Iыхьэм и еханэ джэгугъуэ
«Спартак-Налшык» -

 «Мэшыкъуэ-КМВ» (Псыхуабэ) 
Налшык. «Спартак» стадион.

Мэкъуауэгъуэм и 4.
Сыхьэт 16-м.

Фыдогъэблагъэ! 

Сурэтыр  Къарей  Элинэ  трихащ.

Сурэтыр  Уэлджыр Артур трихащ.


